
ᐃᓕᓴᕆᔭᕆᐊᓕᕗᑦ

ᖁᔭᒋᔭᖃᓪᓚᕆᒃᑐᒍᑦ ᐊᒥᓱᐋᓗᖕᓄᑦ ᐃᓅᔪᓄᑦ ᑎᒥᒌᔭᐅᔪᓂᒡᓗ ᐃᓂᖃᖃᑕᐅᓯᒪᔪᑦ ᖃᐅᔨᓵᕆᔭᐅᔪᒥᒃ ᐱᓕᕆᖃᑕᐅᓪᓗᑎᒃ ᐃᓱᓕᓐᓇ -
ᓱᒃᖢᑎᒍᑦ ᐃᓱᖓᓄᑦ. 

ᓯᕗᓪᓕᖅ ᐳᖅᑐᓛᖑᔪᓪᓗ, ᓇᒃᓯᐅᑎᕙᕗᑦ ᓱᓕᓂᖅᐹᑦᑎᐊᒃᑯᑦ ᖁᔭᓐᓇᒦᑉᓂᕆᔭᕗᑦ 45−ᓄᑦ ᑲᑉᐱᐋᓱᙱᑦᑐᓄᑦ ᐃᓄᐃᑦ ᐊᕐᓇᐃᑦ —
ᑕᒪᐃᓐᓂᒃ ᑎᓴᒪᓂᒃ ᐊᕕᒃᓯᒪᔪᖏᑕ ᐃᓄᐃᑦ ᓄᓇᖓᑕ − ᐊᑭᓕᖅᓱᒐᐅᓇᑎᒃ ᐃᓚᐅᔪᒪᓚᐅᖅᑐᑦ ᖃᐅᔨᓵᑦᑎᓄᑦ. ᑕᐃᒪᓕ ᓴᐱᓕᕆᓐ -
ᓇᖏᓐᓂᖏᓄᑦ ᐊᒃᓱᕈᐋᖃᓐᓂᖏᓄᑦ ᐱᐅᓯᒋᐋᕆᓇᓱᒃᖢᓂᔾᔪᒃ ᐅᓗᕆᐋᓇᖏᑦᑐᒦᓐᓂᖏᑕ ᐊᒻᒪᓗ ᐊᕐᓇᐃᑦ ᐊᔾᔨᖏᓂᒃ ᐃᓅᓯᖃᖅᑐᓂᒃ
ᐅᓗᕆᐋᓇᖅᑐᒦᖁᓇᒋᑦ, ᖃᐅᔨᓵᕆᔭᕗᑦ ᑲᔪᓯᔪᓐᓇᕋᔭᓚᐅᙱᓚᖅ ᓇᐸᑎᑕᐅᙱᒃᑯᑦᑕ. ᐊᑐᖅᑕᒧᑦ ᐊᕐᒃᓱᐋᓗᒃ ᒥᑭᓕᖅᑎᑕᐅᓯᒪᕗᒍᑦ
ᐊᖏᔪᐋᓗᖕᒥᓪᓗ ᖁᕕᐊᓲᑎᖃᖅᖢᑕ ᓂᕈᐊᓚᐅᕐᓂᖏᓄᑦ ᐊᑐᖅᓯᒪᔭᒥᓂᒃ ᐅᓂᒃᑳᖃᖅᖢᑎᒃ ᐅᕙᑦᑎᓐᓄᑦ. 

ᐊᒻᒪᑦᑕᐅᖅ, ᐊᒃᓱᐋᓗᒃ ᖁᕕᐋᓲᑎᖃᖅᐳᒍᑦ ᑐᓐᓂᖅᓴᐃᖃᓯᐅᑎᓂᖏᓄᑦ 40 ᐃᓄᓕᕆᔩᑦ ᓄᓇᓕᖕᓂ ᐸᓖᓯᐅᔪᓪᓗ ᓴᓂᕐᕙᐃᔪᑦ ᐃᓂᒥᒃ
ᐱᔭᒃᓵᓗᖃᕋᓗᐊᖅᖢᑎᒃ ᑲᒪᒋᔭᒃᓴᒥᓂᒃ ᐊᒻᒪᓗ ᐊᖏᕈᓐᓇᓚᐅᓐᓂᖏᓄᑦ ᖃᐅᔨᓯᒪᓕᖅᑕᒥᓄᑦ ᖃᐅᔨᒪᓂᖃᓐᓂᖏᑕᓗ ᑲᔪᓯᑦᑎᐋᕆᔪᓂᒃ
ᐊᒻᒪᓗ ᑐᓗᕈᑕᐅᓲᖑᔪᓂᒃ ᑕᑯᔭᐅᓲᖑᔪᑦ ᑲᒪᒋᔭᖃᓕᕌᖓᒥᒃ ᐊᐃᑉᐸᖏᓄᑦ ᓂᖓᖅᑕᐅᑎᓪᓗᒋᑦ ᐃᓄᐃᑦ ᐊᕐᓇᖏᑦ ᐃᓄᐃᑦ ᓄᓇᖓᓂ.

ᖃᐅᔨᓵᕆᔭᕗᑦ ᐊᖏᔪᐋᓗᖕᒥᑦ ᐱᕚᓪᓕᕈᑎᖃᓚᐅᕆᕗᖅ ᑐᓴᖅᑎᑦᑎᖃᑦᑕᖅᑎᓪᓗᒋᑦ ᐃᓚᒋᔭᐅᔪᑦ ᖃᐅᔨᓵᑉ ᐅᖃᐅᔾᔨᖅᓱᐃᔨᑦ
ᑲᑎᒪᔨᕋᓛᖏᓐᓄᑦ:  

    •  ᐃᕚᓐ ᓂᐊᒍ, ᒥᓂᔅᑑᑉ ᑐᖓᓕᖓ, ᐃᓄᓕᕆᔨᑦ ᐱᔨᑦᑎᖅᑎᖏᑦ, ᓄᓇᕘᑉ ᒐᕙᒪᒃᑯᖏᑦ
    •  ᑐᕋᐃᓯ ᐊᓐ ᐃᕙᓐᔅ−ᕋᐃᔅ, ᖃᓄᐃᑦᑑᓂᖏᑕ ᐊᕐᓇᐃᑦ ᑐᑭᒧᐊᕆᔨᖓ, ᓄᓇᑦᓯᐊᕗᑦ ᒐᕙᒪᑕ 
    •  ᑕᓇ ᕌᔾᔪᔅ, ᑐᑭᒧᐊᕆᔨ ᐊᐅᓚᑦᑎᔨᖓ, ᐃᓅᕕᒃ ᓅᑉᐸᓪᓕᐊᔪᓄᑦ ᐃᓅᓯᕐᒥᒍᑦ ᐃᒡᓗᖃᕝᕕᖓ ᓱᓴᐃᔭᑎ
    •  ᓕᔨ ᐊᓘᐸ, ᐃᓄᐃᑦ ᐱᔪᓐᓇᐅᑎᖏᓄᑦ ᐱᓕᕆᔨ, ᒪᑭᕕᒃ ᑯᐊᐳᕇᓴᓐ
    •  Hᐊᓗᐃᔅ ᓴᐅᑐᕌᓐᑦ, ᖃᑕᙳᑎᒌᑦ ᓂᖓᐃᔭᖅᑕᑦ ᖁᓄᔪᕐᓂᐊᖅᑕᐅᓯᒪᔪᓄᓪᓗ ᑲᒪᔨᖓ, 
       ᓄᓇᕕᒃ ᑲᑎᒪᔨᖏᑦ ᖃᓂᒪᑦᑕᐃᓕᓂᕐᒧᑦ ᐃᓄᓕᕆᔨᓪᓗ ᐱᔨᑦᑎᐅᑎᖏᓄᑦ
    •  ᐸᒋ ᑕᐃ, ᑭᖑᓂᐊᒍᑦ−ᑲᒪᒋᔭᓄᑦ ᑐᑭᒧᐊᕆᔨ, ᐃᓄᕕᐊᓗᐃᑦ ᐊᕕᒃᓯᒪᓂᐊᕗᑦ ᑯᐊᐳᕇᓴᓐ 

ᐃᓕᓴᖅᓯᒻᒥᔪᒍᑦ ᓴᓂᖅᑯᑕᒃᓴᐅᙱᑦᑐᑦ ᐃᑲᔪᖅᓱᐃᔾᔪᓯᖏᑦ ᓄᓇᓖᑦ ᖃᐅᔨᓴᖅᑐᓄᑦ ᑐᓴᐅᒪᒃᑲᐃᔨᖏᓐᓂᒃ ᐊᑐᓂ ᐊᕕᒃᓯᒪᔪᑦ ᓄᓇᐃᑦ
ᐃᓂᖏᓄᑦ ᑐᑭᒧᐊᕆᔪᓐᓇᓚᐅᕐᒪᑕ ᐅᕙᑦᑎᓐᓂᒃ ᐃᓄᐃᑦ ᐱᖅᑯᓯᖏᒍᑦ ᓈᒻᒪᓛᖑᔪᒃᑯᑦ ᐊᑐᒐᒃᓴᓕᐊᖃᓐᓂᖅ ᓄᓇᓖᑦ ᐃᓚᐅᓂᖏᓄᑦ
ᖃᐅᔨᓵᖑᔪᓄᓪᓗ ᑲᑎᖅᓱᐃᔭᖏᓄᑦ. ᐊᒻᒪᑦᑕᐅᖅ, ᖁᔭᒋᓪᓚᕆᒃᑕᕗᑦ ᐃᓐᓇᑐᖃᑦ, ᑐᓵᔩᑦ, ᐃᓱᒪᓕᕆᔨᑦ ᐃᑲᔪᖅᑎᑦ ᐱᓕᕆᔨᖏᑦ ᐊᑐᓂᑦ
ᓄᓇᓕᓂᑦ ᐅᐸᒍᑎᓚᐅᖅᑕᑦᑎᓐᓂ ᐃᓚᓯᓚᐅᓐᓂᖏᓄᑦ ᐊᔪᙱᓐᓂᒻᒥᓂᒃ, ᐃᓄᑦᑎᐊᕙᐅᓂᖏᓄᑦ ᐊᒻᒪᓗ ᐃᒃᐱᒋᔭᖃᑦᑎᐊᓐᓂᖏᓄᑦ. 

ᓴᒫᓐᑕ ᒪᐃᑯᔅ, ᖁᓪᓕᖅ ᖃᐅᔨᓵᑦ ᐊᑐᐊᒐᓄᓪᓗ ᐅᖃᐅᔾᔨᖅᓱᐃᔨ ᐸᐅᒃᑑᑎᒥᑦ, ᑭᖑᕝᕕᒐᒃᓴᐅᓚᐅᙱᓚᖅ ᐃᓂᒥᒍᑦ ᑐᑦᑕᕝᕕᐅᒃ ᖃᐅᔨᓵᖑᔪᒧᑦ
ᐊᒃᑐᐊᔪᓄᑦ. ᖄᒃᑲᓐᓂᐊᑕ ᐊᐱᖅᓱᐋᖃᓐᓂᒥᒍᑦ ᐃᓄᕕᐊᓗᐃᑦ ᐊᒻᒪᓗ ᓄᓇᕕᒃ ᐃᓚᖏᓂᒃ (ᐊᒻᒪᓗ ᖃᔅᓯᒐᓚᑦ ᑕᓚᕘᒃᑯᑦ), ᓴᒫᓐᑕ
ᐱᐅᔪᒻᓚᕆᖕᒥᒃ ᓴᓇᓚᐅᖅᐳᖅ ᖃᐅᔨᓵᖑᔪᖅ ᓴᖀᑉᐸᓪᓕᐊᓪᓗᓂᐅᒃ ᓴᓂᖅᑯᑦᑕᕆᐊᓕᖏᒍᑦ ᐊᖅᑯᓵᒐᖏᑕ (ᐅᒃᑑᑎᐊᓄᑦ ᑎᑎᕋᐅᓯᑦ,
ᐱᓕᕆᑦᑎᐊᕆᔪᒧᑦ ᖃᐅᔨᓵᒧᓪᓗ ᓚᐄᓴᓐᓯᑦ ᐊᐅᓚᓂᖏᒍᑦ, ᑲᑎᖅᓱᖅᖢᒋᑦ ᐊᑯᓐᓂᖅᓲᑎᐊᓄᑦ ᐅᓂᒃᑳᓕᐊᖓᓄᑦ ᑭᒃᑯᓕᒫᑦ
ᐅᓗᕆᐋᓇᖅᑕᐃᓕᔨᑦ ᑲᓇᑕᒥ, ᑲᑎᖃᑎᒋᓪᓗᒋᑦ ᖃᐅᔨᓵᑉ ᐅᖃᐅᔾᔨᖅᓱᐃᔨᑦ ᑲᑎᒪᔨᕋᓛᑦ ᐃᓚᖏᓄᑦ, ᑐᓴᕆᐊᖃᑦᑕᓐᓂᖓᓄᑦ
ᐃᓚᐅᑐᐃᓐᓇᕆᐊᓕᓐᓄᑦ ᖃᕆᓴᐅᔭᐅᑉ ᑎᑎᕋᕝᕕᖏᒍᑦ, ᐃᑲᔪᐃᓂᐊᓄᓪᓗ ᐆᒧᖓ ᐅᓂᒃᑳᓕᐊᒧᑦ). 

ᑯᕆᔅᑏᓐ ᓚᓐᑦ, ᖃᐅᔨᓵᓄᑦ ᐊᑐᐊᒐᓄᓪᓗ ᐅᖃᐅᔾᔨᒃᑲᐃᔨᖓ ᐸᐅᒃᑑᑎᒥᑦ, ᐊᐱᖅᓱᐊᕆᔭᖃᓚᐅᖅᑐᖅ ᐊᕐᓇᓂᒃ ᓄᓇᕘᒥᑦ ᐊᒻᒪᓗ ᓄᓇᑦᓯᐊᕗᑦ
ᓂᑲᒋᔭᖃᑦᑎᐊᖅᒐᖢᓂ ᐃᒃᐱᒋᔭᖃᑦᑎᐊᖅᖢᓂᓗ ᐊᐱᖅᓱᖅᑕᒥᓂᒃ. ᓗᐊᕋᓐ ᐳᕋᔅ, ᐃᓕᓐᓂᐊᖅᑐᖅ ᑕᐃᑲᓂ ᐱᓕᕆᕝᕕᐊᑕ ᐃᓅᖃᑎᒌᒃᑐᓕᕆᔨᑦ
ᐱᕋᔭᒃᑐᓕᕆᓂᕐᒧᓪᓗ ᒫᓂᑑᕝᕙᐅᑉ ᓯᓚᑦᑐᖅᓴᕐᕕᒡᔪᐊᖓᓂ, ᐱᓕᕆᐋᖃᓚᐅᖅᑐᖅ ᐊᑐᖅᑐᒥᒃ 

ᐅᖃᓕᒫᒐᓕᐊᕕᓃᑦ ᑎᑎᕋᖅᓯᒪᔪᑦ ᕿᒥᕐᕈᔭᐅᓂᖓᓂᒃ. ᐊᒻᒪᓗ ᑳᑎ ᔭᕗᐊᔅᑭ ᓴᓇᑦᑎᐊᓚᐅᕆᕗᖅ (ᐊᒻᒪᓗ ᓱᒃᑲᔪᒥᒃ ᑲᒪᓪᓗᓂ) ᑎᑎᕋᖅ -
ᐸᓪᓕᐊᓪᓗᒋᑦ ᐊᐱᖅᓲᑎᕕᓃᑦ ᓂᐱᓕᐅᒐᖏᑦ.

ᑮᓇᐅᔭᖃᖅᑎᑕᐅᓪᓗᑕ ᖃᐅᔨᓵᕆᔭᑦᑎᓐᓄᑦ ᑖᒃᑯᓇᙵᑦ ᐊᑐᐊᒐᓂᒃ ᓴᓇᕙᓪᓕᐊᔪᑦ ᐃᓚᐅᑎᑕᐅᔪᑦ ᑕᑯᒃᓴᐅᑎᑖ ᑭᒃᑯᓕᒫᑦ ᐅᓗᕆᐋ -
ᓇᖅᑕᐃᓕᔪᓄᑦ ᑲᓇᑕᒥ, ᐊᒻᒪᓗᑦᑕᐅᖅ ᐊᔾᔨᖏᒍᑦ ᑮᓇᐅᔭᐅᙱᑦᑐᒃᑯᑦ ᑐᓂᔭᑦ ᐸᐅᒃᑑᑎᑦ ᐃᓄᐃᑦ ᐊᕐᓇᑦ ᑲᓇᑕᒥ ᐊᒻᒪᓗ ᓯᓚᑦᑐᖅᓴᕐᕕᒡᔪᐊᖓ
ᒫᓂᑑᕙᐅᑉ.



ᓵᙵᔭᖃᓐᓂᖅ ᐊᐃᑉᐸᒥᓄᑦ ᓂᖓᐃᔭᖅᑕᐅᓲᖏᓂᖏᓄᑦ ᐃᓄᐃᑦ ᐊᕐᓇᖏᑦ

4 ᐸᐅᒃᑑᑎᑦ ᐃᓄᐃᑦ ᐊᕐᓇᐃᑦ ᑲᓇᑕᒥ 

ᐃᓕᓴᕆᔭᕆᐊᓕᕗᑦ

ᐊᐃᑉᐸᕐᒥᓄᑦ ᓂᖓᕆᔭᑦ ᓵᙵᔭᐅᓪᓗᑎᒃ ᐃᓄᐃᑦ ᐊᕐᓇᖏᑦ ᐃᓗᐊᙱᓕᐅᕈᑎᐅᕗᖅ ᐊᖏᔪᐋᓘᓪᓗᓂ ᐃᓅᖃᑎᒌᖑᔪᒃᑯᑦ. ᐊᕐᓇᑦ ᓄᓇᕘᒥ
ᓂᖓᖅᑕᐅᒐᔪᓛᖑᖃᑕᐅᕗᑦ ᐋᓐᓂᖅᓯᖅᑕᐅᓪᓗᑎᒃ ᓇᐄᓴᐅᑎᖓ ᐅᖓᑖᓅᖓᓪᓗᓂ 13 ᑲᓇᑕᓕᒫᖅ ᑕᑯᓪᓗᒍ ᐊᕐᓇᖏᑦ ᓂᖓᖅᑕᐅ ᓂᕆ -
ᓲᖏᑕ. ᐅᓗᕆᐋᓇᐅᑎᔪᑦ ᐊᕐᓇᖅ ᐊᖏᖅᓯᒪᑎᓐᓇᒍ ᖁᓄᔪᕐᓂᐊᖅᑕᐅᒐᔭᓐᓂᖓ ᓄᓇᕘᒥ ᑎᑭᐅᒪᔪᖅ 12 ᓇᐄᓴᐅᑎᓪᓗᐊᖏᑕ ᑲᓇᑕᐅᑉ
ᐊᒡᒍᖅᓯᒪᔪᑦ/ᐅᑭᐅᖅᑕᖅᑐᒥ ᕿᑎᕋᖅᑕᓪᓗᐊᖏᑕ. ᐊᕐᕌᒍᐊᒍᑦ 2016, ᓄᓇᕗᑦ ᖁᑦᑎᓛᒥᒃ ᓇᐄᓴᐅᑎᖃᓚᐅᖅᐳᖅ ᐊᕐᓇᓂᒃ ᐱᓂᓪᓗᒃᑕᑦ
ᐸᓖᓯᓄᑦ−ᐅᓂᒃᑳᕆᔭᓄᑦ ᖃᑕᙳᑎᒌᑦ ᐱᓂᓪᓘᑎᓂᖏᓄᑦ ᑲᓇᑕᒥ, ᓄᓇᑦᓯᐊᖅ ᑭᖑᓕᕆᔭᐅᓪᓗᓂ, ᐊᒻᒪᑦᑕᐅᖅ ᔫᑳᓐ ᐱᖓᔪᒋᔭᐅᒋᓪᓗᓂ ᑲᓇᑕᒥ.

ᑕᐃᒪᓕ ᑲᓇᑕᐅᑉ ᕿᒥᕐᕈᓂᐋ ᐊᓯᐅᖅᑲᔪᑦ ᐃᓄᐋᖅᑕᐅᓯᒪᔪᓪᓗ ᓄᓇᖃᖅᑳᖅᓯᒪᔪᑦ ᐊᕐᓇᐃᑦ ᓂᕕᐊᖅᓵᓪᓗ ᓴᖅᑮᓚᐅᕐᒪᑦ, ᑕᒪᓐᓇ
ᐊᐃᑉᐸᕆᔮᓄᑦ ᐱᖅᑯᓯᖃᖃᑎᒋᙱᑕᖏᓄᓪᓗ ᐱᓂᓪᓗᒃᑕᐅᖃᑦᑕᕐᓂᖅ ᑐᖁᓴᐃᓂᐅᕗᖅ ᓄᖑᓴᐃᓇᓱᒃᑐᑐᑦ ᑐᙵᕕᖃᖅᑐᖅ ᐊᐅᓚᓂᖃᐅᓯᖏᑕ
ᐃᓅᖃᑎᒌᑦ ᑲᑎᙵᐅᖅᑐᑦ ᑲᓇᑕᐅᑉ ᐃᓅᖃᑎᒋᔭᖏᒍᑦ. 

ᑐᑭᓯᐅᒪᓇᓱᒡᓗᒍ ᐊᐃᑉᐸᕐᒥᓄᑦ ᓂᖓᕆᔭᑦ ᑕᑯᓪᓗᒋᑦ ᐃᓄᐃᑦ ᐊᕐᓇᖏᑦ ᐱᑕᖃᕆᐊᖃᖅᑎᑦᑎᕗᖅ ᐃᓂᓕᐅᕆᓂᕐᒥᒃ ᐃᓱᒪᓕᐊᒧᑦ ᑕᐅᑐᒡᓗᒍ
ᓱᒃᑯᑕᐅᓇᓱᖕᓂᕕᓈᑕ ᐃᓗᐊᒍᑦ, ᐱᖃᓯᐅᑎᓗᒍ ᖃᓄᖅ ᐃᓅᑉ ᐃᓅᓯᖃᐅᓯᖏᑦ ᐊᓐᓂᕐᓇᐅᓯᕆᓲᖏᓪᓗ ᐃᓅᓯᒥᒍᑦ ᐊᖏᔪᐋᓗᖕᒥᒃ
ᐊᑑᑎᖃᕈᓐᓃᖅᑎᑕᐅᓯᒪᓂᖏᓄᑦ ᓱᒃᑯᑕᐅᒋᐊᖅᖢᑎᒃ ᒐᕙᒪᒃᑯᓐᓄᑦ ᐃᓅᑉ ᐃᓅᓯᖃᐅᓯᖓ ᓴᖅᑭᔮᓕᖅᖢᓂ ᐱᐅᒃᓴᖏᓐᓂᖅ ᐃᓄᓪᓚᕇᑦ
ᐊᓐᓂᕆᔭᖏᓐᓂᒃ ᐅᑭᐅᖅᑕᖅᑐᒥ. 

ᐊᑯᓐᓂᐊᑕ ᖃᔅᓯᐋᔾᔪᑐᐃᓐᓇᑦ ᖁᓖᑦ ᐊᕐᕌᒍᑦ ᑲᑎᖅᓱᖓᔪᒃᑯᑦ (1950 ᐊᕐᕌᒍᑦ ᑎᑭᓪᓗᒍ 1970 ᐃᓗᖏᑦ), ᐃᓄᐃᑦ ᐊᖅᑯᓵᕆᔭᖃᖅᖢᑎᒃ
ᐊᖏᔪᐋᓗᖕᒥᒃ ᐊᔾᔨᒋᔪᓐᓃᕈᑎᔪᓂᒃ ᐃᓅᓯᕆᔭᖏᓐᓂᒃ ᐊᒻᒪᑦᑕᐅᖅ ᐃᓅᓯᖃᐅᓯᓕᐅᕈᑎᒋᓲᖏᒍᑦ — ᐊᔾᔨᒋᔪᓐᓃᕆᓂᖅ ᐊᐅᓚᔾᔭᒃᑕᖅ
ᓱᒃᑯᐃᔭᖃᖅᑐᓄᑦ ᐊᐅᓚᑖᑕ ᓯᓚᑖᒍᑦ ᑲᒪᒋᔭᐅᔾᔪᓯᐊᒍᑦ. ᑕᒪᓐᓇ ᓄᓇᒧᑦ−ᑐᙵᔪᖅ ᑮᓇᐅᔭᓕᐅᕈᓯᖓ ᑲᑐᔾᔨᖃᑎᒌᒃᖢᑎᒃ ᐃᓅᓯᖃᕈᑖ
ᐊᐅᓚᔾᔪᓯᖓᓗ ᑎᒥᖃᕆᐊᖃᕋᑎᒡᓗ ᐊᐅᓚᑦᑎᔾᔪᑎᖏᑦ ᐃᓅᖃᑎᒌᒃᑐᑦ ᑐᙵᕕᒋᔭᕆᔭᐅᔪᖅ — ᒪᓕᒃᖢᓂᔾᔪᒃ ᐊᒃᑐᐋᓪᓚᕆᒃᑐᖅ
ᐊᒃᑐᐊᓂᖃᐅᓯᖏᑦ ᐃᓄᐃᑦ ᐊᖑᑎᖏᑕ ᐊᕐᓇᖏᑕᓗ — ᓱᕋᒃᓯᒪᓕᓐᓂᖓᓄᑦ ᐃᓄᐃᑦ ᓅᑕᐅᑎᓪᓗᒋᑦ ᓄᓇᓕᒋᔭᐅᓕᖅᑐᓄᑦ, ᕿᑐᙵᖏᑦ
ᐊᐅᓪᓛᖅᑎᑕᐅᓪᓗᑎᒃ ᐃᓕᓐᓂᐊᕝᕕᖕᓄᑦ ᖃᓪᓗᓈᑉ ᐃᓅᓯᖃᐅᓯᖏᓐᓂᒃ ᐃᓕᓐᓂᐊᖅᑎᑕᐅᓪᓗᑎᒃ ᓄᓇᓕᖕᒥᐅᑕᑐᑦ ᐃᓅᓯᖃᖁᔭᐅᓪᓗᑎᒃ
ᖃᓪᓗᓈᖅᑎᑐᑦ ᐃᓅᓯᖃᖁᔭᐅᓪᓗᑎᒃ, ᕿᒻᒥᖏᑦ ᐃᓱᒪᖅᓲᑎᑐᐊᕆᔭᖏᑦ ᑐᖁᓴᖅᑕᐅᓪᓗᑎᒃ, ᑕᒪᓐᓇ ᑭᐱᓯᓪᓗᓂ ᐃᓅᑉ ᓂᒃᓯᒃᓯᒪᓂᐊᑕ
ᓄᓇᒋᔭᒥᓄᑦ ᐊᒻᒪᓗ ᐱᖅᑯᓯᑐᖃᒥᒍᑦ ᐃᓅᓯᖃᐅᓯᕕᓂᖏᑦ ᐊᓐᓂᕆᔭᐅᔪᑦ ᐃᓄᖕᓄᑦ.

ᑲᓇᑕᐅᑉ ᐸᓖᓯᖃᑎᖏᑦ, RCMP ᐸᓖᓯᖏᑦ, ᕿᑎᓪᓚᕆᖓᓃᖢᑎᒃ ᐃᓂᖃᓚᐅᖅᑐᑦ ᐊᔾᔨᒋᔪᓐᓃᕆᑎᑦᑎᓂᕐᒥᒃ ᐃᓅᓯᕆᔭᐅᔪᓂᒃ. ᑖᒃᑯᐊ
ᐸᓖᓯᒃᑯᑦ RCMP ᐃᓚᐅᓪᓚᕆᒃᖢᑎᒃ ᓅᑎᕆᓪᓗᑎᒃ ᐃᓄᖕᓂᒃ ᓄᓇᓕᓕᐊᖑᔪᓄᑦ, ᐊᐅᓪᓛᖅᑎᑕᐅᓪᓗᑎᒃ ᐃᓄᐃᑦ ᕿᑎᙵᖏᑦ
ᐃᓕᓐᓂᐊᕝᕕᐅᔪᓄᑦ, ᑐᖁᓴᐃᓪᓗᑎᒡᓗ ᐃᓅᑉ ᕿᒥᕆᔭᖏᓐᓂᒃ ᐃᐲᙵᖅᑐᑦ ᐱᒋᐊᕈᑕᐅᓪᓗᑎᒃ. ᓇᐃᑦᑐᒃᑯᑦ, ᐸᓖᓯᒃᑯᑦ ᐃᓚᐅᓪᓗᑎᒃ
ᐃᓕᖅᑯᓯᐅᔪᓂᒃ ᓇᓗᓇᖏᑦᑎᐋᖅᑐᖅ “ᐊᔾᔨᒋᙱᑕᒥᓅᕆᔪᑦ”; ᓴᓇᔭᐅᓯᒪᓂᐊᓄᑦ ᒪᓕᖁᔨᓪᓗᑎᒃ ᐃᓄᖕᓂᒃ ᓴᖅᑭᓕᖅᑐᒧᑦ ᒐᕙᒪᒃᑯᑦ
ᓱᒃᑯᓯᐊᖃᕋᓱᐊᕈᑎᖏᓐᓂᒃ ᐃᓄᓪᓚᕆᐅᔪᒪᔪᓂᒃ.

ᖃᖓᑦᑎᐊᕋᑖᒃᑯᓪᓕ, ᐃᓅᖃᑎᒌᑦ ᑮᓇᐅᔭᓕᐅᕈᑏᑦ ᐃᓱᒪᓕᐅᕈᑎᒃᓴᖏᑦ − ᐱᐅᙱᑦᑐᑦ ᐃᓅᓯᖃᖅᑐᑦ ᐃᓕᖅᑯᓯᖏᑦ, ᓂᕿᒃᓴᑭᓐᓂᖅ
ᑳᖃᑦᑕᕐᓂᖅ, ᐊᒻᒪᓗ ᓅᑎᑕᐅᓂᖏᑦ ᐊᐅᑉᐸᕇᑦ ᐃᓂᒋᔭᖏᑕ ᐃᓄᐃᑦ ᐊᖑᑎᖏᑕ ᐊᕐᓇᖏᑕᓗ − ᐃᓚᐃᓐᓇᕆᕙᖏᑦ ᓴᖅᑭᔮᓛᑦ ᑕᑯᒃᓴᐅᔪᑦ
ᒐᕙᒪᖏᑕ ᖃᓪᓗᓈᑦ ᓱᒃᑯᑕᐅᒋᐊᕋᓲᑎᖏᑕ. ᑕᒪᓐᓇ ᑭᖑᕚᖑᖃᑎᒌᓄᑦ ᐋᓐᓂᖅᓯᒪᓂᖅ ᒐᕙᒪᓄᑦ ᓱᒃᑯᑕᐅᓯᒪᔪᓄᑦ ᓴᖅᑮᔭᖏᑦ ᕿᑎᕋᖅᐳᑦ
ᐊᒃᑐᐃᓲᖑᔪᓄᑦ. ᑕᒪᓐᓇ ᐊᑐᖅᓯᒪᔮ ᐃᓅᓯᖓᒍᑦ ᐋᓐᓂᖅᑕᐅᓯᒪᓂᒻᒥᒃ ᑕᑯᒃᓴᕈᓲᖅ ᐊᖏᔪᐋᓗᖕᒥᑦ ᐊᑐᕐᓂᕐᓗᐃᔪᓂᒃ ᐃᒥᐋᓗᖕᒥᒃ
ᐋᖓᔮᕐᓇᖅᑐᓂᒡᓗ, ᐃᒻᒥᓂᒃ ᐃᓅᓯᒻᒥᒃ ᑭᐱᓯᓂᖅ, ᐊᒻᒪᓗ ᓴᖅᑭᓗᐊᓕᓐᓂᕆᔮ ᐊᐃᑉᐸᕐᒥᓄᑦ ᓂᖓᕆᔭᖃᕐᓂᖅ ᐃᓄᐃᑦ ᐊᕐᓇᖏᓐᓂᒃ. 

ᑭᓇᓕᒫᖅ ᐃᓅᔪᖅ ᐊᕐᓇᖅ ᐱᓯᒪᔭᕆᐋᓕᒃ ᐃᓅᓯᕐᒥᒃ ᐃᓗᕆᐋᓇᖅᑐᖃᖏᓪᓗᑎᒃ ᐊᑐᖅᑕᖃᖏᑦᑐᒥᒡᓗ ᐋᓐᓂᖅᓯᑕᐅᓂᕐᒥᒃ. ᑖᒃᑯᐊ ᐸᓖᓯᒃᑯᑦ
ᐃᓂᖃᓪᓚᕆᒍᓐᓇᓲᑦ ᕿᑎᕋᖅᑐᒥᒃ ᓯᕗᒧᐊᕆᓂᕐᒥᒃ ᑲᒪᒋᔭᖃᕐᓂᒻᒥᒡᓗ ᑭᒃᑯᓕᒫᑦ ᐅᓗᕆᐋᓇᖏᑦᑐᒦᓐᓂᖏᑕ. ᐃᓄᐃᑦ ᓄᓇᖓᓂ,
ᐸᓖᓯᖃᕈᓯᖏᑦ ᑲᒪᒋᔭᐅᓲᖑᔪᑦ ᑯᐃᓐ ᑲᓇᑕᒥ ᕿᒥᑉᔪᐊᖅᑎᑦ ᐸᓖᓯᖏᓄᑦ (RCMP), ᑭᓯᐋᓂ ᓄᓇᕕᖕᒥᑦ, ᑖᒃᑯᐊᓕ ᑎᒃᑯᐊᕆᔭᖃᕝᕕᐅᓂᑯᑦ
ᐸᓖᓯᖃᖅᑎᑕᐅᓪᓗᑎᒃ ᑲᑎᕕᒃ ᐊᒡᒍᖅᓯᒪᔪᑦ ᐸᓖᓯᖁᑎᖏᑦ (KRPF) ᑕᐃᑲᙵᑦ 1996.

ᑎᒥᖏᑕ ᑎᑎᕋᖅᓯᒪᔭᖏᑦ ᐸᓖᓯᒃᑯᑦ ᑕᒪᐃᓐᓂᒃ RCMP ᐊᒻᒪ KRPF ᐃᓂᒋᔭᒥᓄᑦ ᑲᒪᒋᔭᖃᐅᓯᖏᓄᓪᓗ ᐅᖃᐅᓯᖃᓲᑦ ᑕᒪᓐᓇ ᐸᓖᓯᓕᕆᓂᖅ
ᑲᒪᒋᔭᐅᓲᖅ ᐃᓕᖅᑯᓯᖃᖅᖢᑎᒃ ᑐᙵᕕᒋᓪᓗᒍ ᓇᓕᒧᒌᒃᑎᑦᑎᓂᖅ ᐅᓗᕆᐋᓇᖅᑕᐃᓕᒪᓂᖅ ᐸᖅᑭᔭᖃᓐᓂᓪᓗ ᑕᒪᐃᓐᓂᒃ ᓄᓇᖃᖅᑎᐅᔪᓂᒃ.
ᐃᑲᔪᐄᓂᕋᖅᖢᑎᒃ ᐅᓗᕆᐋᓇᖏᓐᓂᖅᓴᓄᑦ ᖃᓄᐃᖏᓐᓂᖅᓴᓄᓪᓗ ᓄᓇᖃᖅᑳᖅᓯᒪᔪᑦ ᓄᓇᓕᖏᓄᑦ ᐊᑕᐅᓯᐅᕗᖅ ᑕᓪᓕᒪᐅᔪᓂᒃ
ᓯᕗᓕᐅᕆᔭᓄᑦ ᐸᓖᓯᖁᑎᒋᔭᑦᑕ RCMP. ᑕᐅᑐᙳᐊᒐᖓ KRPF ᐃᒪᓐᓇ “ᐱᑕᖃᖅᑎᓪᓗᒍ ᐃᓄᖏᓄᑦ ᓄᓇᕕᐅᑉ ᐱᐅᓛᒥᒃ ᐊᔪᙱᑦᑐᑦ,
ᐃᒃᐱᒋᔭᖃᑦᑎᐊᖅᑐᑦ, ᑐᐊᕕᑦᑎᐊᓲᑦ ᐸᓖᓯᓕᕆᔪᑦ ᐱᔨᑦᑎᖅᖢᑎᒃ ᐊᒻᒪᑦᑕᐅᖅ ᒪᓕᒐᒃᓴᓕᐊᑦ ᖃᓄᖅ ᐸᓖᓯᑦ ᐱᔨᑦᑎᕈᓐᓇᕐᒪᖔᐋᑕ ᐃᓄᐃᑦ
ᓄᓇᖃᖅᑳᖅᓯᒪᔪᓪᓗ ᓄᓇᓕᒋᔭᖏᓐᓂᒃ, ᑕᒪᐃᑎᒍᑦ ᐊᐅᓚᔾᔪᓯᐊᑕ ᐸᐃᑉᐹᓕᕆᔾᔪᓯᐊᑕᓗ ᐊᐅᓚᑕᕆᔭᖏᒍᑦ.” 



ᐅᓂᒃᑳᓕᐊᖅ ᓇᐃᒡᓕᒋᐊᖓᔪᖅ ᐊᑐᓕᖁᔭᐅᓯᒪᔪᓪᓗ

ᑭᓯᐊᓂᓕ, ᖃᔅᓯᐊᔾᔪᓐᓂᒃ ᓵᙵᔭᖃᖅᑐᓂᒃ ᑖᒃᑯᓂᖓ ᑎᑎᕋᖅᑕᐅᓯᒪᔪᓂᒃ ᐊᐱᖅᓲᑎᖃᖅᑐᑦ ᑕᒪᓐᓇ ᐸᓖᓯᑦ ᐱᔨᑦᑎᕋᕈᑖ ᐃᓄᐃᑦ ᓄᓇᖓᓂᑦ
ᑲᒪᒋᔭᐅᒐᓗᐊᕐᒪᖔᑦ ᐃᓕᖅᑯᓯᖃᖅᑐᒃᑯᑦ ᑐᙵᕕᒋᓪᓗᒍ ᓇᓕᒧᒌᒃᑎᑦᑎᓂᖅ ᐅᓗᕆᐋᓇᖅᑕᐃᓕᒪᓂᖅ ᐸᖅᑭᔭᖃᓐᓂᓪᓗ ᑕᒪᐃᓐᓂᒃ
ᓄᓇᖃᖅᑎᐅᔪᓂᒃ ᐱᔨᑦᑎᖅᑕᐅᒐᓗᐊᕐᒪᖔᑕᓗ, ᐱᖃᓯᐅᑎᓪᓗᒋᑦ ᐃᓗᐊᙱᓕᐅᕆᔪᑦ ᐸᓖᓯᓕᕆᔪᓂᒃ ᐅᖓᓯᒃᑑᔪᑦ ᓄᓇᓕᒋᔭᖏᓐᓂᒃ;
ᓇᐃᑦᑑᔪᒥᒃ ᓇᔪᒐᖃᓲᖑᓂᖏᑕ ᐸᓖᓯᒋᔭᑦ RCMP ᓄᓇᓕᒻᒦᓐᓂᖏᑕ; ᐱᓕᒪᖏᓐᓂᖏᑦ ᐸᓖᓯᐅᔪᑦ ᓄᓇᓕᖕᓂ; ᐸᓖᓯᑭᒃᓴᖃᑦᑕᕐᓂᖏᑦ ᐊᒻᒪᓗ
ᓄᖅᑲᖃᑦᑕᓐᓂᖏᑦ; ᐅᖃᐅᓯᖃᑎᒌᖏᓐᓂᖅ; ᑐᓗᖅᓯᒪᔾᔪᑖ ᓴᓇᔨᑖᕈᓐᓇᕋᑎᒃ ᐃᓄᖕᓂᒃ ᐸᓖᓯᓂᒃ ᓄᓇᓕᐅᔪᓄᑦ; ᐱᑕᖃᖏᓐᓂᖓ
ᐱᖅᑯᓯᖃᑎᒌᓄᑦ ᑐᑭᓯᐅᒪᓂᕆᔮᑕ; ᐊᒥᒐᕐᓂᖕᑕ ᓱᓇᒃᑯᑖᖏᑦ; ᑮᓇᐅᔭᑭᒃᓴᖅᑎᑕᐅᓂᖅ; ᐊᒻᒪᓗ ᐱᑕᖃᖏᓐᓂᖏᑦ ᐊᕙᓗᓯᔪᓐᓇᖅᑐᓂᒃ
ᐱᔨᑦᑎᐅᑎᓂᒃ ᑎᑭᑦᑐᓄᑦ ᐊᐅᓪᓛᖅᑐᓄᑦ. 

ᕿᒥᕐᕈᖁᓪᓗᒍ ᖃᓄᖅ ᑕᒪᓐᓇ ᐸᓖᓯᓕᕆᓂᖅ ᑕᑯᒃᓴᐅᒐᔭᕐᒪᖔᑦ ᐱᓱᒃᑐᓄᑦ−ᐊᖅᑯᑖᒍᑦ ᐊᒻᒪᓗ ᖃᓄᖅ ᑕᒪᒃᑯᐊ ᐊᒃᓱᕈᓐᓇᕈᑏᑦ ᓵᙵᔭᐅᔪᑦ
ᓴᖅᑭᓲᖑᓂᖏᑦ ᐊᒃᑐᐊᔪᑦ ᐸᓖᓯᒃᑯᑦ ᑭᒡᒍᑎᒋᔭᖏᓐᓄᑦ ᐊᐃᑉᐸᕐᒥᓄᑦ ᓂᖓᕋᐃᔭᓄᑦ ᐃᓄᐃᑦ ᐊᕐᓇᖏᑕ, ᐃᓗᐃᑦᑑᔪᑦ, ᐱᐅᓛᖑᓇᓱᒃᖢᒋᑦ
ᐊᐱᖅᓲᑎᖃᓚᐅᖅᐳᒍᑦ 45 ᐊᕐᓇᓂᒃ ᐃᓄᖕᓂᒃ ᐊᒻᒪᓗ 40 ᐱᔨᑦᑎᖅᑎᑦ ᑕᑯᒃᓴᐅᑎᑦᑎᓲᑦ (ᐱᖃᓯᐅᑎᔪᑦ ᐸᓖᓯᑦ ᓄᓇᓕᖕᓃᑦᑐᑦ) ᑕᒪᐃᓐᓂᒃ
ᑎᓴᒪᓂᒃ ᐊᒡᒍᖅᓯᒪᔪᓂᒃ ᐃᓄᐃᑦ ᓄᓇᖓᓂ.

ᐃᓄᕕᐊᓗᐃᑦ
ᐃᓄᕕᐊᓗᐃᑦ ᐃᓚᐅᖃᑕᐅᔪᑦ ᐅᒃᐱᕆᔭᖃᖅᖢᑎᒃ ᑕᒪᓐᓇ ᐊᐃᑉᐸᕐᒥᓄᑦ ᓂᖓᕆᔭᖃᓐᓂᖅ ᐃᓕᖅᑯᓯᕆᓇᓱᒋᔭᐅᓕᖅᖢᓂ ᐃᓄᐃᑦ ᐊᕐᓇᖏᑕ
ᐃᓅᖏᓐᓂᒃ, ᑕᑯᒃᓴᕈᒐᔪᓗᐊᒧᑦ ᐃᓅᓯᕆᔭᒥᓂᒃ “ᓂᕆᐅᒋᔭᖃᖔᖅᖢᑎᒃ” ᑕᑯᒃᓴᕈᓛᖅᑐᖅ. ᐊᐱᖅᓱᖅᑕᐅᔪᑦ ᐅᖃᖅᖢᑎᒃ ᑕᒪᓐᓇ
ᐱᑦᑎᐋᙱᓐᓂᖅ ᓂᖓᐃᖃᑦᑕᓐᓂᖅ “ᓴᖅᑭᓯᒪᕗᖅ ᐊᐅᓪᓛᖅᑎᑕᕕᓃᑦ ᐃᓕᓐᓂᐊᕝᕕᓄᑦ” ᐊᒻᒪᓗ“ ᐃᓄᐃᑦ ᐊᐅᓚᑦᑎᔭᖃᔮᙱᑦᑐᑦ
ᐃᓅᓯᒥᓂᒃ” ᐱᓪᓗᒍ ᒐᕙᒪᒃᑯᑦ ᐊᐅᓚᑦᑎᔾᔪᑖ ᓱᒃᑯᐃᓯᒪᖕᒪᑦ ᐊᓐᓂᕆᔭᐅᔪᕕᓂᕐᓂᒃ ᐃᓄᕕᐊᓗᖕᓄᑦ. 

ᑕᐃᒪᓕ ᐸᓖᓯᒃᑯᑦ RCMP G ᐊᕕ]ᒃᓯᒪᓂᐊ ᐱᔫᒥᓴᐃᔪᒐᓗᐊᑦ ᓄᓇᓖᑦ ᐸᓖᓯᓕᕆᓂᕐᒧᑦ ᐊᑐᒐᒃᓴᒥᒃ, ᑲᔪᓯᓐᓇᖅᑐᒥᒃ ᓅᑕᐅᖃᑦᑕᓐᓂᖏᑦ
ᐸᓖᓯᒋᔭᖏᑦ, ᐃᓱᒪᒋᔭᐅᓂᖏᑦ ᐸᓖᓯᒃᑯᑦ ᐃᓅᓯᖃᖅᑐᑦ ᓴᓂᕌᒍᑦ ᐊᕕᒃᓯᒪᓪᓗᑎᒡᓗ ᓄᓇᓕᐅᔪᒥᒃ, ᐊᒻᒪᓗ ᐊᑐᖅᓯᒪᓕᒪᓇᑎᒃ ᑎᑭᑎᑕᐅᔪᑦ
ᐸᓖᓯᖏᑦ ᓴᖅᑮᓯᒪᔪᖅ ᐅᒃᐱᕈᓲᑕᐅᔪᓂᒃ ᐸᓖᓯᒃᑯᑦ ᐊᑭᕋᖅᑐᓐᓂᖏᑕ ᐃᓄᖕᓂᒃ ᑲᒪᒋᔭᖃᖅᖢᑎᒃ ᓄᓇᓕᒋᔭᐅᔪᒥᒃ. ᐃᓚᖏᑦ ᐊᐱᖅᓱᖅᑕᑦ,
ᑭᓯᐊᓂᓕ, ᐃᓂᓕᐅᕆᓪᓗᑎᒃ ᐃᓱᒪᒋᔭᐅᔪᒥᒃ ᐊᑕᐅᓯᐅᓂᕋᖅᖢᒍ ᐊᒥᓲᔪᓄᑦ ᐱᖅᑯᓯᖃᖃᑎᒌᖏᑦᑐᑦ ᑐᑭᓯᐅᒪᖃᑎᒌᖏᓐᓂᖏᓄᑦ, ᐸᓖᓯᒃᑯᑦ
ᓄᓇᓕᓐᓄᐋᖅᑐᑦ ᑐᓴᐅᒪᓗᐊᙱᒻᒪᑕ ᐊᑐᖅᓯᒪᔭᐅᔪᓂᒃ ᓄᓇᖃᖅᑳᖅᓯᒪᔪᑦ ᐃᓄᖏᓄᑦ ᓄᓇᓕᒋᔭᖏᓐᓂᒃ ᐱᓕᒻᒪᒃᓴᖅᑕᐅᕙᓐᓇᑎᒡᓗ
ᓄᓇᓕᒻᒧᑦ ᑎᑭᓚᐅᖅᑎᓐᓇᒋᑦ ᖃᓄᖅ ᐱᖅᑯᓯᖃᑎᒋᖏᑕᒥᓂᒃ ᑲᒪᒋᐊᒃᓴᖅ, ᐱᓗᐊᖅᑐᒥ ᐊᕐᓇᐃᑦ ᐊᐃᑉᐸᕐᒥᓄᑦ ᓂᖓᕆᔭᑦ. 

ᐃᓚᖓ ᐃᓗᐊᙱᓕᐅᕈᑖ ᐊᕕᒃᓯᒪᔾᔪᑕᐅᔪᖅ ᐊᑯᓐᓂᐊᒍᑦ ᐸᓖᓯᒃᑯᑦ ᐊᒻᒪ ᓄᓇᓕᐅᑉ ᐸᓖᓯᒃᑯᑦ ᒪᓕᒐᕆᓲᖏᑦ ᑲᒪᒋᔭᖃᓕᕈᑎᒃ ᓄᓇᖃᖅᑎᐅᑉ
ᐅᓂᒃᑳᕆᔭᖏᓂᒃ, ᐱᓗᐊᖅᑐᒥᒃ ᐸᓖᓯᒃᑯᑦ ᑕᓚᕘᒃᑯᑦ ᑎᓕᓯᔾᔪᑎᒋᓲᖓ ᐅᖄᓚᔪᑦ ᔭᓗᓇᐄᕝᑎᒍᑦ ᐊᖅᑯᓵᖅᖢᑎᒃ, ᑖᓐᓇ ᐃᓗᐋᙱᓪᓚᕆᒃᑐᖅ
ᐊᕐᓇᓄᑦ ᓂᖓᖅᑎᒥᒃ ᐊᐃᑉᐸᓖᑦ ᐅᓐᓂᓪᓘᑎᖃᕋᓱᓕᕌᖓᑕ ᐸᓖᓯᒃᑯᓐᓄᑦ ᐃᑲᔪᖅᑕᐅᔪᒪᓪᓗᑎᒃ.  

ᖃᔅᓯᒐᓚᑦ ᐃᓄᕕᐊᓗᐃᑦ ᐊᕐᓇᖏᑦ ᑐᓐᓂᕆᔭᖃᖅᖢᑎᒃ ᐅᓂᒃᑳᕆᔭᒥᓂᒃ ᐸᓖᓯᒃᑯᓐᓄᑦ ᐅᖄᓚᓂᕕᓂᕐᒥᓂᒃ ᐃᑲᔪᖅᑕᐅᔪᒪᓪᓗᑎᒃ ᐊᖏᕐᕌᓂ
ᐋᓐᓂᖅᓱᖅᑕᐅᑎᓪᓗᒋᑦ ᐃᓱᒫᓘᑎᖃᕐᓂᒻᒥᓄᑦ ᐸᓖᓯᒃᑯᑦ ᐊᑯᓂᓗᐊᖅ ᐅᐸᒍᑎᓇᓱᒑᖓᑕ ᐅᖄᓚᔪᒧᑦ, ᐊᕐᓇᐄᑦ ᐊᖏᕐᕋᒥᓂᒃ
ᐊᓂᖔᕆᐊᖃᓐᓂᖏᓄᑦ ᐋᓐᓂᖅᓯᕆᔨᐅᔪᖅ ᐊᓂᙱᖔᖅᖢᓂ, ᐃᖅᑲᖅᑐᐃᕕᒃᑯᑦ ᑭᒡᓕᓕᐊᕆᔭᑦ ᖃᐅᔨᓵᖑᙱᓗᐊᖅᑎᓪᓗᒋᑦ ᑲᒪᒋᔨᒥᒃ
ᐱᑕᖃᖅᑎᓐᓇᒍ, ᐊᒻᒪᓗ ᐊᕐᓇᐃᑦ ᐅᖄᓚᒐᓗᐊᖅᑎᓪᓗᒋᑦ ᓂᖓᖅᑕᐅᑎᓪᓗᒋᑦ ᐃᓱᒫᓘᑎᓐᓇᒋᑦ ᐸᓖᓯᒃᑯᓐᓄᑦ ᑲᑉᐱᐋᓱᖕᓂᕋᖅᖢᑎᒃ. 

ᐃᓚᖓ ᐸᓖᓯ RCMP ᐅᖃᐅᓯᖃᕆᓪᓗᓂ ᐊᔾᔨᒋᙱᖔᖅᑕᖓᓂᒃ ᐃᓱᒪᖃᐅᓯᒥᒃ ᐃᓂᖃᓐᓂᐊᑕ ᐸᓖᓯᒃᑯᑦ ᐊᐃᑉᐸᕇᒃ ᐊᖏᕐᕋᒥᒃ
ᐱᑦᑎᐋᖃᑦᑕᐅᑎᑎᓐᓇᒋᒃ, ᐊᒻᒪᓗ ᐸᓖᓯᒃᑯᑦ ᐊᑲᖅᓴᖃᑦᑕᖏᓐᓂᖏᑕ ᐊᕐᓇᓄᑦ ᐊᑐᓐᓂᓪᓗᐃᓲᑦ ᐃᖅᑲᖅᑐᐃᕕᐅᑉ ᐊᐅᓚᓂᐊᓂᒃ
ᐊᑭᒋᐋᕋᓱᒃᖢᑎᒃ ᐊᐃᑉᐸᕆᔭᒥᓄᑦ. ᐊᓯᖏᒍᑦ ᐱᔨᑦᑎᖅᑎᑦ ᐊᑐᐃᓐᓇᐅᑎᑦᑎᓲᑦ, ᑭᓯᐊᓂᓕ, ᑎᒃᑯᐊᕆᔭᖃᖔᖅᖢᑎᒃ ᑭᒡᓕᖃᖅᑐᓄᑦ
ᓱᓇᒃᑯᑖᖃᕈᑎᖏᑦ (ᓲᕐᓗ ᕿᒫᕕᒃᓴᑦ) ᐊᑐᐃᓐᓇᐅᓲᑦ ᐊᕐᓇᖏᓄᑦ ᐃᓄᕕᐊᓗᐃᑦ ᐊᐃᑉᐸᕐᒥᓄᑦ ᓂᖓᕆᔭᑦ.

ᐃᓄᕕᐊᓗᐃᑦ ᐊᐱᖅᓱᖅᑕᐅᔪᑦ ᓴᖅᑮᓚᐅᕆᕗᑦ ᖃᔅᓯᐊᔾᔪᓐᓂᒃ ᐊᑐᕈᒥᒋᔭᒥᓂᒃ ᐱᐅᓯᒋᐊᕈᑎᒃᓴᓂᒃ ᐸᓖᓯᒃᑯᑦ ᐱᔨᑦᑎᕈᑎᖏᒍᑦ
ᐊᒡᒍᖅᓯᒪᓂᐊᒍᑦ, ᐱᖃᓯᐅᑎᓪᓗᒍ ᑲᑕᒋᐊᕆᑎᑦᑎᓇᓱᖕᓂᖅ ᐊᑯᓂᐅᓂᕆᓲᖓᑕ ᐸᓖᓯᒃᑯᑦ ᐅᐸᒍᑎᓇᓱᖕᓂᐊᑕ; ᑲᒪᒋᔭᖃᓐᓂᖅ ᐸᓖᓯᑦ
ᖃᐅᔨᒪᕚᓪᓕᓪᓗᑎᒃ ᐃᓄᐃᑦ ᐊᑐᖅᓯᒪᔭᖏᓐᓂᒃ ᐊᒻᒪᑦᑕᐅᖅ ᐊᒃᓱᕉᑕᐅᓯᒪᔪᑦ ᐃᓄᖕᓄᑦ ᑐᓗᕈᑕᐅᓂᑰᔪᑦ; ᐃᓕᓐᓇᓱᐊᕐᓂᖅ ᐅᐸᒃᓯᒪᔮᑕ
ᐃᓄᖏᑕ ᐅᖃᐅᓯᕆᔮᓂᒃ; ᐱᓕᒻᒪᒃᓴᕐᓂᖅ ᐋᓐᓂᖅᓯᒪᔭᓄᑦ−ᑐᑭᓯᐅᒪᓗᑎᒃ ᐅᐸᒍᑎᔪᓐᓇᕈᑎᒥᒃ; ᐊᒻᒪᓗ ᐱᐅᓯᒋᐊᕆᓂᖅ ᐱᐅᓂᖅᓴᒥᒡᓗ
ᐅᐃᒍᓯᕙᓪᓕᐊᓂᖅ ᐱᔨᑦᑎᐅᑎᓂᒃ ᐊᑐᐃᓐᓇᐅᑎᑕᐅᔪᑦ ᐊᕐᓇᓄᑦ ᐋᓐᓂᖅᑕᐅᓯᒪᔪᑦ ᐊᐃᑉᐸᕐᒥᓄᑦ ᓂᖓᕆᔭᐅᓂᕐᒧᑦ. ᐱᓗᐊᖅᑐᒥᒡᓕ,
ᐃᓚᐅᖃᑕᐅᔪᑦ ᑕᑯᓚᐅᖅᐳᑦ ᐱᑕᖃᕆᐊᖃᓐᓂᖓᑕ ᐃᓄᕕᐊᓗᐃᑦ ᓄᓇᓕᖏᓐᓂᒃ ᑲᒪᒋᔭᖃᓕᓪᓗᑎᒃ ᐃᓄᖁᑎᐋᑕ ᐱᓕᕆᐋᖏᓐᓂᒃ,
ᐃᓚᖏᓄᑦ ᐊᐅᓚᔾᔭᒋᐊᖅᑕᐅᓯᒪᓇᓱᒋᔭᐅᓕᖅᑐᖅ ᐅᓪᓗᒥᐅᔪᒧᑦ. 

ᑯᖏᓪᓕᖅᐹᖅ, ᐊᑕᐅᓯᖅ ᐃᓄᕕᐊᓗᒃ ᐊᕐᓇᖅ ᐅᓂᒃᑳᖃᖅᖢᓂ ᐃᓚᖓᑕ ᐃᓅᓯᐊᓂᒃ ᐅᓂᒃᑳᕆᓯᒪᔭᖏᓐᓂᒃ, ᓴᖅᑮᓪᓗᓂ ᐊᑑᑎᓕᒻᒥᒃ
ᐃᓕᓴᐃᔾᔪᓯᕐᒥᒃ ᖃᓄᖅ ᐋᓐᓂᖅᑕᐅᓯᒪᓃᑦ ᓴᖅᑭᑕᐅᓲᑦ ᐊᐃᑉᐸᕐᒥᓄᑦ ᓂᖓᖅᑕᐅᓯᒪᔪᓄᑦ ᐃᓗᐃᑦᑐᐋᓘᔪᓐᓇᖅᐳᖅ ᐊᒃᑐᐃᓗᓂ ᐃᓅᑉ ᐊᕐᓇᐅᑉ
ᐃᓅᓯᕆᔮᒍᑦ — ᐊᒻᒪᓗ ᓴᐱᓕᖅᑕᐃᓕᒪᓂᖏᑦ ᓴᙱᓂᙱᑕᓗ ᐊᒃᑐᖅᑕᐅᔪᑦ ᓵᓚᖃᕋᓱᒃᖢᑎᒃ ᐱᐅᙱᔾᔪᑖᓂᒃ.

ᓄᓇᕗᑦ
ᓄᓇᕗᒻᒥ ᐊᐱᖅᓱᐊᖑᔪᑦ ᐃᓱᒫᓘᑎᖃᓪᓚᕆᒃᖢᑎᒃ ᐱᑕᖃᓗᐋᓕᕐᓂᐊᑕ ᐊᖏᕐᕋᕆᔭᒥᒃ ᐋᓐᓂᖅᓯᕆᖃᑦᑕᓐᓂᖅ ᓂᖓᖃᑦᑕᕐᓂᖅ ᐊᐃᑉᐸᕐᒥᒃ
ᓄᓇᓕᖏᓐᓂᒃ, ᓴᖅᑮᓪᓗᑎᒃ ᑕᑯᒃᓴᐅᓪᓚᕆᒃᑐᒥᒃ ᑐᑭᒃᓵᓂᒃ ᐃᓄᐋᖅᑕᐅᑎᓪᓗᒍ ᒪᒃᑯᒃᑐᖅ ᐃᓄᒃ ᐊᕐᓇᖅ ᓯᕗᓂᑦᑎᐊᖓᑕ ᐊᐱᖅᓱᕋᓱᒋᐊᕐᓂᑦᑕ
ᓄᓇᓕᐅᔪᒥᒃ. ᐃᓐᓇᐅᔪᖅ ᑎᒃᑯᐊᕆᔭᖃᖅᖢᓂ ᓱᕋᒃᑕᐅᓯᒪᓕᓐᓂᐊᑕ ᐃᓄᓪᓚᕇᑦ ᐃᓕᖅᑯᓯᑐᖄ ᓴᖅᑮᓯᒪᓂᐊᑕ ᑕᒪᑐᒥᖓ ᓂᖓᖃᑦᑕᓐᓂᕐᒥᒃ
ᐊᓯᖓᒍᑦ ᑲᒪᒋᐊᒃᓴᖅ ᐊᔪᕋᒥᒃ ᐋᓐᓂᖅᓯᕆᓂᐅᑉ. 

ᑕᐃᒪᓕ ᐸᓖᓯᒃᑯᑦ RCMP ᓴᖅᑭᔮᖅᑐᒥᒃ ᑕᑯᒃᓴᐅᒐᓗᐊᖅᖢᑎᒃ ᓄᓇᓕᐅᔪᒥᒃ, ᐃᓚᖏᑦ ᐊᐱᖅᓱᖅᑕᑦ ᐅᒃᐱᕈᓱᓚᐅᖅᑐᑦ ᑭᒡᓕᖃᖅᖢᑎᒃ
ᐊᖁᑲᑕᑐᐃᓐᓇᕐᓂᒻᒥᒍᑦ ᓄᓇᓯᐅᑎᒥᒍᑦ ᓄᓇᓕᐅᑉ ᐃᓗᐊᒍᑦ. ᐊᐱᖅᓱᐊᖑᔪᑦ ᐃᓱᒫᓘᑎᖃᕆᓪᓗᑎᒃ ᑭᖑᕙᖅᓯᒪᓂᖏᒍᑦ ᐅᐸᑕᐃᓐᓇᓲᑦ
ᐸᓖᓯᒃᑯᑦ ᐅᖄᓚᔭᐅᓪᓗᑎᒃ, ᐃᓚᖓᒍᑦ ᐸᓴᒋᔭᐅᓪᓗᓂ ᓱᒃᑲᐃᔾᔪᑖ ᐃᖃᓗᒃᑎᒍᑦ ᐊᖅᑯᓵᕆᐊᖃᓲᖑᓂᖏᑕ ᐅᖄᓚᔪᑦ ᓄᓇᓕᒻᒨᓕᖅᖢᓂ.

ᐃᓚᖏᓄᑦ ᓄᓇᕘᒥᑦ ᐊᐱᖅᓱᐊᖑᔪᑦ, ᐸᓖᓯᒃᑯᑦ ᑲᒪᒋᔭᖃᓐᓂᖏᑦ ᐃᓄᖕᓂᒃ ᐊᔾᔨᖃᖏᓐᓂᒻᒥᓄᑦ ᓵᓚᐅᓂᖃᖅᐳᖅ ᑕᐅᑦᑐᖓᒍᑦ, ᐸᓖᓯᒃᑯᑦ
ᐊᒃᑐᐊᓂᖃᓐᓂᖏᑦ ᐃᓄᖕᓂᒃ ᑐᙵᕕᖃᓲᑦ ᐱᐅᙱᓛᑦ ᐊᔾᔨᒋᙱᑖᑕ ᐸᓴᔾᔪᓯᖏᓐᓂᒃ ᐊᒻᒪᓗ ᐊᑐᖅᑐᑐᖃᐅᓕᖅᑑᓂᖓ ᐱᐅᒃᓴᖃᑦᑕ -
ᐅᑎᙱᓐᓂᖅ ᒪᓕᒃᖢᒍ ᒐᕙᒪᒃᑯᓐᓄᑦ ᑎᓕᐅᒐᐅᓂᖏᑕ ᐸᓖᓯᑦ−ᐃᓄᖕᓂᒃ ᐊᒃᑐᐊᓂᖃᓐᓂᖏᑦ, ᓴᖅᑮᕙᒃᖢᓂ ᑲᑉᐱᐋᓱᐊᓂᕐᒥᒃ
ᐅᒃᐱᕆᔭᖃᕈᓐᓇᖏᓐᓂᒻᒥᒡᓗ ᐸᓖᓯᒃᑯᓐᓂᑦ. 

ᖃᔅᓯᒐᓚᑦ ᐊᕐᓇᑦ ᐅᓂᒃᑳᖃᓚᐅᖅᑐᑦ ᐅᖄᓚᔪᒪᖃᑦᑕᖏᓐᓂᒻᒥᓄᑦ ᐸᓖᓯᒃᑯᓐᓂᑦ ᐱᔾᔪᑎᖃᖅᖢᑎᒃ ᐱᐅᙱᑦᑐᒥᒃ ᐊᑐᖅᓯᒪᓂᒻᒥᓄᑦ ᓯᕗᓂᐊᒍᑦ
ᐊᕐᕌᒎᔪᓂᒃ. ᐊᓯᖏᑦ ᐊᕐᓇᐃᑦ ᐅᓂᒃᑳᖃᖅᖢᑎᒃ ᐱᐅᖏᓕᕆᓇᓱᒃᑐᑎᑐᑦ ᐃᓕᖅᑯᓯᖃᓲᖑᓂᖏᑦ ᐸᓖᓯᒃᑭᑦ ᐊᕐᓇᓂᒃ ᐅᖄᓚᑎᓪᓗᒋᑦ
ᐊᐃᑉᐸᕐᒥᓄᑦ ᓂᖓᕆᔭᐅᓂᐊᓄᑦ. ᐊᑐᖅᓯᒪᔭᖏᑦ ᐊᕐᓇᓂᒃ ᐃᓚᖏᓂᒃ ᐊᒃᓱᐋᓗᒃ ᐃᖅᓯᔪᑎᑐᑦ ᓄᔪᐊᓕᖅᑐᑎᑐᑦ ᐸᓖᓯᒃᑯᓐᓂ ᓴᖅᑮᓯᒪᓕᖅᑐᖅ. 

ᐊᐱᖅᓱᐊᖑᔪᑦ, ᑭᓯᐊᓂᓕ, ᖃᐅᔨᒪᔭᖃᓚᐅᕆᕗᑦ ᐊᒃᓱᕈᐋᖃᓐᓂᕆᔭᖏᑕ ᐸᓖᓯᒃᑯᑦ ᑐᓗᓲᖏᑦ ᓄᓇᕘᒥᑦ, ᐱᖃᓯᐅᑎᓪᓗᒍ ᓴᓇᓂᖏᑦ
ᐊᖏᔪᒥᒃ−ᐅᓗᕆᐋᓇᖅᑐᒥᒃ ᐃᒡᓗᒥᐅᑕᒥᒃ ᐱᑦᑎᐊᙱᑦᑐᖃᖅᑎᓪᓗᒍ; ᐱᑕᖃᖏᓐᓂᐊᑕ ᐅᐸᒃᑕᐅᔪᓐᓇᖅᑐᓂᒃ ᓱᓇᒃᑯᑖᖃᖅᑎᓂᒃ
ᐃᑲᔪᐃᓂᐊᖅᑐᑦ ᐋᓐᓂᖅᓯᖅᑕᐅᓯᒪᔪᓄᑦ ᐊᕐᓇᓄᑦ; ᑭᖑᕝᕕᒐᔪᓐᓂᖏᑕ ᐸᓖᓯᒃᑯᑦ; ᐸᓖᓯᒃᑯᑦ ᖃᐅᔨᒪᖏᓐᓂᕆᓲᖏᑦ ᐊᑐᖅᓯᒪᓇᑎᒃ
ᐅᑭᐅᖅᑕᖅᑑᑉ ᐃᓗᓕᕆᔭᖏᓐᓂᒃ; ᐊᔪᕐᓇᕈᑎᒋᓲᖓᓂᒃ ᐱᓯᒪᐃᓐᓇᕆᐊᒃᓴᖅ ᐃᓄᖕᓂᒃ ᐸᓖᓯᐅᔪᓂᒃ. ᐃᓱᒫᓘᑎᒋᔭᐅᒋᓪᓗᓂ ᑕᒪᓐᓇ
ᐅᖃᐅᓯᖃᑎᒌᖏᓐᓂᖅ ᑐᓗᕈᑕᐅᓲᖅ, ᐱᓗᐊᖅᑐᒥᒃ ᐃᓄᓐᓄᑦ ᐊᕐᓇᓄᑦ ᐅᓂᒃᑳᕆᔭᖃᕋᓱᓕᕌᖓᒥᒃ ᐊᑐᖅᓯᒪᔭᖏᓐᓂᒃ ᐊᐃᑉᐸᕐᒥᓄᑦ
ᓂᖓᕆᔭᐅᓂᐊᑕ ᐸᓖᓯᒃᑯᓐᓄᑦ.  

ᖄᒃᑲᓐᓂᒍᑦ ᐅᖃᐅᓯᖃᓐᓂᒻᒥᑕ ᐃᓱᒫᓘᑎᒥᑕ ᐸᓖᓯᒃᑯᑦ ᐅᐸᑲᐅᑎᒋᔪᓐᓇᖏᓐᓂᐊᑕ ᐊᐃᑉᐸᕐᒥᓄᑦ ᓂᖓᕆᔭᓄᑦ, ᓄᓇᕗᒻᒥ ᐊᐱᖅᓱᐊᑦ
ᓴᖅᑮᔭᖃᕆᓪᓗᑎᒃ ᐱᑕᖃᖏᑦᑎᐊᓐᓂᖏᑕ ᓄᓇᓕᐊᓂ ᓱᓇᒃᑯᑖᖑᔪᓂᒃ, ᐱᓗᐊᖅᑐᒥᒡᓗ ᐊᒃᑐᐊᓂᓖᑦ ᐃᒡᓗᖃᖅᑎᑦᑎᓂᕐᒧᑦ.

ᐊᐱᖅᓱᐊᖑᔪᑦ ᑎᒃᑯᐊᕆᔭᖃᓚᐅᕆᕗᑦ ᐅᓄᕐᓂᖅᓴᓄᑦ ᑐᙵᕕᒋᔭᑦ ᐃᓗᐊᙱᓕᐅᕆᓲᑦ ᐸᓖᓯᑦ ᐱᔨᑦᑎᖅᑎᓪᓗᒋᑦ ᐅᑭᐅᖅᑕᖅᑑᑉ ᐃᓄᖏᓂᒃ
ᑐᙵᓪᓚᕆᒃᑐᑦ ᑕᒃᑯᒃᓴᐅᔪᒥ ᐊᔾᔨᒌᖏᔾᔪᑖᑕ ᐃᓄᐃᑦ ᐃᓅᖃᑎᒌᖑᔪᑦ ᖃᓪᓗᓈᓪᓗ ᐅᖅᑰᔪᕐᒥᐅᑦ ᑲᓇᑕᒥ. ᓴᖅᑮᓪᓗᑎᒃ ᐊᑐᕈᒥᒋᔭᒥᓂᒃ ᖃᓄᖅ
ᐸᓖᓯᒃᑯᑦ ᐱᒋᐊᕆᔭᖃᕈᓐᓇᕐᓂᖏᑕ ᓅᒋᐊᕆᓂᕐᒥᒃ ᖃᓄᖅ ᐃᓂᖃᓐᓂᖏᑕ ᓄᓇᓖᑦ ᐃᓗᐊᒍᖅ ᐱᔨᑦᑎᖅᑕᖏᑕ, ᐱᖃᓯᐅᑎᔪᖅ ᐱᐅᓂᖅᓴᒥᒃ
ᐃᓕᓴᖅᑎᑕᐅᓂᖏᑦ ᐃᓄᐃᑦ ᐊᑐᖅᓯᒪᔭᖏᑕ, ᐱᖅᑯᓯᕆᔭᖏᑕ, ᐅᖃᐅᓯᕆᔮᑕᓗ; ᖃᓄᖅ ᓄᓇᓖᑦ ᓯᕗᓕᖅᑎᖏᓐᓂᒃ ᐊᒃᑐᐋᓂᖃᕈᓐᓇᕐᓂᖏᑦ;
ᖃᐅᔨᕚᓪᓕᓪᓗᑎᒃ ᖃᓄᖅ ᑕᑎᒋᔭᐅᔪᓐᓇᕐᓂᖏᑕ ᓄᓇᓕᐅᔪᒧᑦ; ᐊᒻᒪᓗ ᓄᓇᓖᑦ ᐃᓄᖏᓐᓂᒃ ᖃᐅᔨᕚᓪᓕᕋᓱᒡᓗᑎᒃ ᑲᑉᐱᐋᓱᖁᓇᒋᑦ
ᑕᑎᖃᕈᓐᓇᖅᓯᖁᓪᓗᒋᓪᓗ ᐸᓖᓯᒃᑯᓐᓂᑦ.

ᐊᑕᐅᑦᑎᒃᑯᑦᑕᐅᖅ, ᐊᐱᖅᓱᐊᑦ ᐊᕐᓇᑦ ᐅᒃᐱᕈᓱᒃᖢᑎᒃ ᓄᓇᓖᑦ ᐃᓄᖏᑦ ᓯᕗᓕᐅᕆᔭᖃᕆᐊᓖᑦ ᑐᙵᓴᐃᓗᑎᒃ ᐸᓖᓯᒃᑯᓐᓂᒃ ᓄᓇᓕᒻᒧᑦ,
ᓄᓇᓖᓪᓗ ᑎᒥᖏᑦ ᐱᔨᑦᑎᕋᖅᑎᖏᓪᓗ ᐱᓕᕆᒃᑲᓐᓂᕆᐊᓖᑦ ᑲᑎᖅᓱᐊᖃᓐᓂᒻᒥᒃ ᐸᓖᓯᒃᑯᓐᓂᑦ ᑲᑐᔾᔨᖃᑎᒌᓐᓂᒻᒥᒃ ᓴᖅᑮᓇᓱᒡᓗᑎᒃ
ᓄᓇᓕᖓᓐᓂᒃ. ᖄᒃᑲᓐᓂᐊᒍᑦ, ᑲᒪᒋᔭᕆᐊᓕᖏᑦ ᑐᕌᖓᔪᑦ ᐃᑲᔫᑎᒃᓴᐅᓲᑦ (ᓲᕐᓗ ᐱᓂᓪᓗᒃᑕᓄᑦ ᐱᔨᑦᑎᕋᕈᑏᑦ) ᐃᓂᓪᓚᖓᓗᑎᒃ
ᐊᑐᐃᓐᓇᐅᓗᑎᒃ ᐃᑲᔪᕈᓐᓇᓪᓗᑎᒃ ᐊᕐᓇᓂᒃ ᐱᓂᕐᓗᒐᐅᔪᑦ ᐊᐃᑉᐸᕐᒥᓄᑦ ᓂᖓᕆᔭᐅᔪᑦ. ᐸᓖᓯᒃᑯᑦ ᐃᑲᔪᖅᑕᐅᔭᕆᐊᖃᓲᖑᒋᕗᑦ
ᐱᔭᕆᐊᖃᖅᑕᒥᓂᒃ ᐃᓚᖏᓄᑦ ᐊᔾᔨᒌᙱᑦᑐᓄᑦ ᐋᓐᓂᕈᑎᓯᒪᓂᕐᒧᑦ, ᐊᒻᒪᓗ ᐱᓕᕆᑦᑎᐋᓐᓂᕆᔭᐅᔪᑦ ᐅᔾᔨᕆᔭᐅᓗᑎᒃ ᖁᕕᐋᓲᑕᐅᓗᑎᒃ.

ᓄᓇᑦᓯᐊᕗᑦ
ᓄᓇᑦᓯᐊᕗᒻᒥ, ᐊᐃᑉᐸᕐᒥᓄᑦ ᓂᖓᕆᔭᐅᔪᑦ ᑲᔪᓰᓐᓇᖅᑐᒥᒃ ᐃᓱᒫᓘᑕᐅᓲᖅ. ᐊᐱᖅᓱᐊᖑᔪᑦ ᐃᓱᒪᒋᔭᖃᓚᐅᖅᐳᑦ ᑕᒪᓐᓇ ᐊᐃᑉᐸᕐᒥᓄᑦ
ᓂᖓᕆᔭᐅᓂᖅ ᐃᓕᖅᑯᓯᕆᓇᓱᒋᔭᐅᓕᖅᑐᖅ ᑭᓯᐊᓂ ᐃᔨᖅᓯᒪᕗᖅ. ᑭᓯᐋᓂᓕ, ᐊᕐᓇᐃᑦ ᐅᖄᓚᔪᒪᓗᐊᖅᐸᖕᓇᑎᒃ ᐋᓐᓂᖅᓯᖅᑕᐅᒍᑎᒃ,
ᖃᔅᓯᒐᓚᓐᓄᓪᓗ ᐱᔾᔪᑎᖃᓲᖑᓪᓗᑎᒃ ᑕᐄᒪᐃᓐᓂᖓᓄᑦ: ᓄᓇᓕᖓ ᐅᖓᓯᒃᑑᓂᖓ; ᐊᐃᑉᐸᕐᒥᓄᑦ ᐊᓯᖃᙱᓐᓂᐊ ᑲᒪᒋᓂᕐᒥᒃ ᐃᒡᓗᒥᒃ;
ᐊᐃᑉᐹᑕ ᐅᓗᕆᐊᖅᓵᕆᓂᖓᓄᑦ; ᐊᒻᒪᓗ ᐃᖅᑲᖅᑐᐃᕕᒃᑯᑦ ᐊᑯᓂᐋᓘᖃᑦᑕᓐᓂᖏᑕ ᐱᕋᔭᒃᑐᕕᓃᑦ ᐃᖅᑲᖅᑐᖅᑕᐅᓂᖏᓄᑦ.

ᐅᓇᓗ ᐊᖏᔪᖅ ᐱᔾᔪᑕᐅᓲᖅ ᐅᖃᐅᓯᐅᓚᐅᖅᑐᖅ ᐊᕐᓇᓄᑦ ᓵᖃᑦᑕᖏᓐᓂᐊᑕ ᐸᓖᓯᒃᑯᓐᓄᑦ ᐃᓗᐊᙱᓕᐅᕆᔪᖅ ᐊᒃᑐᐊᖃᑎᒌᖕᓂᖓ ᐊᒻᒪᓗ
ᑕᑎᖃᙱᓐᓂᖏᑕ ᐸᓖᓯᒃᑯᓐᓂ ᐊᒻᒪᑦᑕᐅᖅ ᐃᖅᑲᖅᑐᐃᕕᒃᑯᑦ ᐊᐅᓚᔾᔪᓯᕆᔮᑕ. ᖃᔅᓯᒐᓛᑦ ᐊᕐᓇᐃᑦ ᐅᓂᒃᑳᕆᔭᖃᖅᖢᑎᒃ ᐊᑐᖅᓯᒪᔭᒥᓐᓂᒃ
ᐃᑲᔪᖅᑕᐅᔪᒪᓕᕋᒥᒃ ᐸᓖᓯᒃᑯᓐᓄᑦ ᐃᑲᔪᖅᑕᐅᔪᒪᓪᓗᑎᒃ. ᐃᓚᖏᑦ ᐊᕐᓇᐃᑦ ᐱᐅᔪᒥᒃ ᐊᑐᖅᓯᒪᓂᖃᖅᓗᑎᒃ, ᐃᓚᖏᑦ ᐊᕐᓇᐃᑦ
ᖃᐅᔨᔭᖃᖅᖢᑎᒃ ᐸᓖᓯᒃᑯᑦ ᐅᐸᖕᓂᖓ ᐃᑲᔪᖅᓱᐃᓇᓂ ᐅᕝᕙᓘᓐᓃᑦ ᖃᓄᐃᙱᓐᓂᐊ ᐅᓗᕆᐋᓇᖅᑐᒦᓕᖅᑎᖢᒍ. ᐃᓚᖏᒍᑦ ᑕᑯᒃᓴᕈᖅᑐᓂᒃ,
ᐊᕐᓇᐃᑦ ᐸᓖᓯᒃᑯᑦ ᐅᐸᒍᑎᓂᐊ ᐅᖃᐅᓯᕆᓪᓗᓂᔾᔪᒃ ᑲᒪᑦᑎᐊᙱᑦᑐᑐᑦ — ᐊᒻᒪᓗ ᐊᔾᔨᖃᖏᓐᓂᕐᒥᓄᑦ ᐸᓴᒃᖠᑐᑦ.  

ᐊᐱᖅᓱᐊᒐᐃᑦ ᐅᒃᐱᕆᔭᖃᖅᖢᑎᒃ ᐊᒃᑐᐊᖃᑎᒌᖕᓂᖏᖅ ᐸᓖᓯᒃᑯᑦ ᓄᓇᓖᓪᓗ ᐱᐅᙱᑦᑑᓂᕋᖅᖢ, ᐅᓂᒃᑳᖃᖅᖢᑎᒃ ᐊᕕᒃᓯᒪᓂᐊᑕ ᐃᒡᓗᖏᑦ
ᓄᓇᓕᒋᔮᓂ, ᐅᐸᒍᓐᓇᖏᓐᓂᖏᑕ ᐸᓖᓯᒃᑯᑦ ᓄᓇᓖᑦ ᐃᓄᖏᑕ ᐱᓕᕆᐋᖏᓄᑦ, ᐊᒻᒪ ᓇᐃᑦᑑᔪᒥᒃ ᐸᓖᓯᖏᑦ ᓄᓇᓕᐊᓂ
ᓇᔪᑲᐃᓐᓇᓲᖑᓂᖏᑕ. ᑕᐃᒪᓕ ᐸᓖᓯᒃᑯᑦ ᐱᐅᔪᒥᒃ ᑕᑯᒃᓴᐅᑎᑦᑎᓲᖑᓂᕋᖅᑕᐅᓪᓗᑎᒃ ᓄᓇᓕᒻᒥ (ᓲᕐᓗ ᑲᓇᑕᐅᑉ ᐅᓗᖓᒍᑦ), ᐅᓄᓛᑦ
ᑕᑯᒃᓴᐅᓂᖏᑦ ᐸᓖᓯᒃᑯᑦ ᐊᖁᑲᑕᖃᑦᑕᓐᓂᖏᑦ ᓄᓇᓯᐅᑎᒥᒍᑦ. ᑖᓐᓇᑦᑕᐅᖅ ᖃᕆᓴᐅᔭᒃᑰᖓᔪᖅ ᐅᖄᓚᕝᕕᒋᔭᖅ ᓇᐄᓴᐅᑖ ᑕᐃᒍᖅᖢᒍ
ᐃᓗᐊᙱᓕᐅᕆᓲᖑᔪᖅ, ᐱᓗᐊᖅᑐᒥᒃ ᐅᖄᓚᔪᑦ ᓅᑎᑕᐅᑎᓪᓗᒋᑦ ᓴᐃᓐᑦ ᔮᓐᔅ, ᓂᐅᕙᓐᓛᓐᑦ ᐃᖅᑲᓇᐃᔭᕐᓴᐅᑉ ᓯᓚᑖᒍᑦ. ᑕᒪᓐᓇ
ᐊᑐᐃᓐᓇᐅᙱᓐᓂᖓ ᐸᓖᓯᒃᑯᑦ ᐅᖓᕙᒋᓪᓗᓂ ᓱᒃᑲᐃᑦᑐᒥᒃ ᐅᐸᑕᐃᓐᓇᓲᖑᓂᖏᓄᑦ ᐸᓖᓯᑦ ᐅᖄᓚᔭᐅᒐᒥᒃ.

ᐊᐱᖅᓱᐊᖑᔪᓄᑦ, ᑭᓯᐊᓂᓕ, ᐅᖃᐅᓯᐅᓚᐅᕆᕗᖅ ᐱᐅᔪᒥᒃ ᐊᒃᑐᐃᓂᖃᓲᖑᓂᖏᑕ ᐊᑐᓂᑦ ᐸᓖᓰᑦ ᓄᓇᓕᒋᔮᓄᑦ, ᐱᓗᐊᖅᑐᒥᒃ ᐸᓖᓯᐅᔪᑦ
ᑐᙵᓇᕌᖓᑕ ᒪᑐᐃᖓᔭᕌᖓᑕᓗ ᐱᐅᓯᒋᐊᕆᔪᒪᓂᕐᒥᒃ ᐸᓖᓯᒃᑯᑦ ᑕᑯᒃᓴᐅᓂᐊᑕ ᓄᓇᓕᒋᔮᓂᑦ. 

ᑕᐃᒪᒃᑲᓗᐊᖅᑎᓪᓗᒍ, ᐊᐱᖅᓱᐊᖑᔪᑦ ᐅᔾᔨᕆᔭᖃᕆᓪᓗᑎᒃ ᐊᒃᓱᕈᓐᓇᐅᑎᖏᓐᓂᒃ ᐸᓖᓯᒃᑯᑦ ᓵᖓᓲᕆᔭᖏᑦ ᓴᓇᔭᖃᖅᖢᑎᒃ. ᑕᒪᒃᑯᐊ
ᐊᒃᓱᕈᓐᓴᖅᑐᑦ ᐃᓚᖃᖅᑐᑦ ᓯᓚᖓᓐᓂᒃ ᐱᑕᖃᒐᔪᐃᑦᑑᓂᖏᑕᓗ ᐸᓖᓯᒃᑯᑦ ᓴᓇᕝᕕᐊᑕ ᓱᓇᒃᑯᑖᖏᑦ (ᓲᕐᓗ ᐊᓄᓪᓚᒃᓰᕝᕕᑦ). ᑭᓯᐊᓂ
ᑎᑭᐅᒪᒋᓪᓗᑎᒃ ᑐᑭᓯᐅᒪᓂᖃᖏᓐᓂᖏᑕ ᐃᓅᓯᖏᑕ ᐅᑭᐅᖅᑕᖅᑐᒥᐅᑦ ᒐᕙᒪᒃᑯᓐᓄᓪᓗ ᐊᑐᕐᓂᓪᓗᒃᑕᐅᓯᒪᓂᖏᑕ ᐃᓄᐃᓪᓗ ᐱᖅᑯᓯᕆᔮᓂᒃ.

ᐱᐅᓯᒋᐊᕋᓱᒡᓗᒍ ᐊᒃᑐᐊᖃᑎᒌᖕᓂᖏᑦ ᐸᓖᓯᒃᑯᑦ ᐃᓄᐃᓪᓗ ᓄᓇᓕᖓᑕ, ᐱᖃᓯᐅᑎᓪᓗᒍ ᐸᓖᓯᒃᑯᑦ ᐅᐸᒍᑎᓲᖑᓂᖏᑦ ᐊᐃᑉᐸᕐᒥᓄᑦ
ᓂᖓᕆᔭᓂᑦ, ᐊᐱᖅᓱᐊᖑᔪᑦ ᐊᑐᕈᒥᒋᔭᖃᓚᐅᖅᑐᑦ ᐸᓖᓯᒃᑯᑦ ᐃᓕᓐᓂᐊᖅᑎᑕᐅᒃᑲᓐᓂᕆᐊᓖᑦ ᓄᓇᓕᒋᔮᑕ ᒥᒃᓵᓄᑦ ᐱᔨᑦᑎᖅᑕᖏᑕ; ᓄᑕ
ᐸᓖᓯᒃᑯᑦ ᓄᓇᓕᒻᒧᑦ ᐃᓚᐅᓂᖅᓴᐅᑎᑕᐅᓗᑎᒃ ᑎᑭᑦᑕᕌᖓᑕ; ᐸᓖᓯᒃᑯᑦ ᐃᓚᐅᓂᖅᓴᐅᔭᕆᐊᓖᑦ ᓄᓇᓖᑦ ᐱᓕᕆᐋᖏᓐᓂᒃ, ᐊᒻᒪᓗ ᐸᓖᓯᒃᑯᑦ
ᓴᓇᒃᑲᓐᓂᕆᐋᓖᑦ ᐱᕈᐃᓂᕐᒥᒃ ᑕᑎᖃᕐᓂᒻᒥᒃ ᐅᖃᖃᑎᖃᕈᑎᓂᒡᓗ ᓄᓇᓖᑦ ᐃᓄᖏᓐᓄᑦ. ᐃᖅᑲᓇᐃᔭᖅᑎᑦᑎᓂᖅ ᐱᖅᑯᓯᓕᑦ
ᑐᑭᒧᐊᕆᔨᖓᓐᓂᒃ ᐃᑲᔪᐃᔪᓐᓇᖅᑐᖅ ᐊᐅᓚᔾᔭᐃᓗᓂ ᑕᑯᒃᓴᕈᒐᒃᓴᓂᒃ. ᑕᒪᓐᓇᑦᑕᐅᖅ ᑐᑭᖃᕋᔭᖅᑐᖅ ᐸᓖᓯᒃᑯᑦ ᐱᓯᒪᔭᕆᐊᓕᖏᓂᒃ
ᐱᖁᑎᖃᐅᓕᓪᓗᑎᒃ, ᐃᓚᖃᓪᓗᒍ ᐅᓄᕐᓂᖅᓴᑦ ᐸᓖᓯᖏᑦ ᓄᓇᓕᒻᒥᓪᓗ ᐅᖄᓚᔭᒃᓴᐅᔪᓂᒃ ᐸᓖᓯᒋᔭᖏᓄᑦ.  

ᐊᐱᖅᓱᐊᖑᔪᑦ ᐅᖃᐅᓯᖃᕆᓪᓗᑎᒃ ᐱᓕᒻᒪᒃᓴᕆᐊᖃᖅᑐᑦ ᑲᒪᒋᔭᖃᕋᓱᓕᕌᖓᒥᒃ ᐅᖃᐅᓯᐅᔪᓂᒃ ᖁᓄᔪᕐᓂᐊᖅᑕᓄᑦ ᐊᒻᒪᑦᑕᐅᖅ ᐊᕐᓇᓂᒃ
ᐸᓖᓯᓂᒃ ᓴᓇᔨᖃᓪᓗᑎᒃ ᑲᒪᒋᔭᖃᕋᔭᖅᑐᑦ ᓴᖅᑭᑦᑐᓂᒃ ᐊᐃᑉᐸᕐᒥᓄᑦ ᓂᖓᕆᔭᓄᑦ ᐱᐅᓯᒋᐊᕆᒐᔭᖅᑐᑦ ᐸᓖᓯᒃᑯᑦ ᐅᐸᒍᑎᔭᖏᑕ
ᐊᐃᑉᐸᕐᒥᓄᑦ ᓂᖓᕆᔭᓄᑦ. ᐃᖅᑲᓇᐃᔭᖅᑎᖃᓪᓗᑎᒃ ᓄᓇᓖᑦ ᐸᓖᓯᙳᐊᖏᓂᒃ ᐃᑲᔪᐄᔪᓐᓇᕆᕗᖅ ᐊᑯᓐᓂᖃᓕᓪᓗᑎᒃ ᐸᓖᓯᒃᑯᑦ ᓄᓇᓖᓪᓗ
ᐃᓄᖏᑦ ᐱᕈᐃᕙᓪᓕᐊᔪᓐᓇᖅᓯᓗᑎᒃ ᑕᑎᖃᕐᓂᒻᒥᒃ.

ᑭᖑᓪᓕᖅᐹᖅ, ᐊᐱᖅᓱᐊᖑᔪᑦ ᐊᒃᓱᕈᐋᖃᖅᖢᑎᒃ ᑕᑯᒃᓴᕈᐃᔭᕆᐊᖃᓐᓂᖏᑕ ᐃᓄᓕᕆᔩᑦ ᐱᔨᑦᑎᐅᑎᖏᓐᓂᒃ ᓱᓇᒃᑯᑖᖏᑕᓗ ᓄᓇᓖᑦ,
ᐊᒻᒪᑦᑕᐅᖅ ᐱᐅᓂᖅᓴᒥᒃ ᑐᑭᒧᐊᕆᔭᖃᓪᓗᑎᒃ ᐅᓪᓗᒥ ᐱᔨᑦᑎᐅᑎᒋᔭᐅᓲᑦ ᐊᐅᓪᓛᑦᑎᐊᕐᓂᖅᓴᐅᔪᓐᓇᒻᒪᖔᖏᓐᓂᒃ.

ᓄᓇᕕᒃ
ᓄᓇᕕᖕᒥᑦ, ᐅᓗᕆᐋᓇᖅᑕᐃᓕᒪᓂᖅ ᐃᓱᒫᓘᑕᐅᖠᖅᑐᖅ ᐅᓪᓗᒥ ᓴᓂᕌᒍᑦ ᐊᓂᒍᖅᓯᒪᒧᑦ ᐊᕐᕌᒍᖏᑕ, ᐱᓗᐊᖅᑐᒥᒃ ᑕᑯᓇᒃᖢᒍ ᑕᒪᓐᓇ
ᐊᐃᑉᐸᕐᒥᓄᑦ ᓂᖓᕆᔭᖃᓐᓂᖅ. ᐊᕐᓇᐃᑦ ᐅᖃᐅᓯᖃᖅᖢᑎᒃ ᐱᐅᙱᑦᑐᒥᒃ ᐊᑐᖅᓯᒪᔭᖏᓐᓂᒃ ᐸᓖᓯᒃᑯᓂᒃ ᓵᑕᖃᖅᖢᑎᒃ ᐅᓗᕆᐋᓇᖅ -
ᑐᒦᓕᕈᑎᒃ ᐅᕝᕙᓗ ᓂᖓᖅᑕᐅᓯᒪᓕᖅᑎᓪᓗᒋᑦ. ᐃᓚᖓᒍᑦ ᐊᑕᐅᓯᐅᔪᒃᑯᑦ, ᐊᕐᓇᖅ ᑲᑉᐱᐋᓱᓕᓗᐊᕐᓂᑯᒧᑦ ᐃᓅᓯᕐᒥᓄᑦ ᓴᖅᑮᓪᓗᓂ ᑖᓐᓇ
ᐊᕐᓇᖅ ᓂᖓᖅᑕᐅᖔᓕᖅᖢᑎᒃ ᐸᓖᓯᐅᔪᒧᑦ, ᑕᑎᖃᕈᓐᓇᐃᓪᓕᓪᓗᓂ ᐸᓖᓯᒋᔭᒥᓂᒃ. 

ᐊᓯᖏᑦ ᐊᕐᓇᐃᑦ ᐅᓂᒃᑳᕆᔭᖃᖅᖢᑎᒃ ᑕᐃᒫᒃ ᑕᑎᖃᕈᓐᓇᖏᓐᓂᒻᒥᓂᒃᑕᐅᖅ, ᑕᒪᓐᓇ ᓴᖅᑭᑕᐅᓪᓗᓂ ᐊᔾᔨᒌᙱᑦᑐᓄᑦ ᐃᓗᓕᐅᓲᓄᑦ, ᐃᓚᖓ
ᐊᕕᒃᓯᒪᓂᕆᓲᖏᑦ ᐊᑯᓐᓂᐊᑕ ᐃᓄᖏᑕ ᐊᒻᒪᓗ ᖃᓪᓗᓈᑦ ᓄᓇᓕᒻᒥᑦ ᓴᓇᕙᒃᑐᑦ. ᐊᕕᒃᓯᒪᓂᖏᑦ ᓄᓇᓕᒻᒥᐅᑦ ᐊᒻᒪᓗ ᐊᓯᖏᑦ
ᑎᑭᓯᒪᑐᐃᓐᓇᖅᑐᑦ ᑎᑭᐅᒪᒋᕗᖅ ᐸᓖᓯᒋᔭᖏᓄᑦ. ᐊᐱᖅᓱᐊᖑᔪᑦ ᐅᒃᐱᕆᔭᖃᖅᖢᑎᒃ ᐸᓖᓯᒃᑯᑦ KRPF ᓴᓇᔨᖏᑦ ᓄᓇᓕᖏᓄᑦ
ᐅᐃᒍᖃᑕᐅᓯᒪᙱᓗᐊᖅᑐᑦ. ᐸᓖᓯᒃᑯᑦ ᓄᓇᓕᒻᒥ ᓇᔪᑲᐃᓐᓇᑐᐃᓐᓇᖅᖢᑎᒃ ᕿᓚᒥᐅᔪᖅ, ᐃᓚᑰᔾᔨᓪᓗᑎᒃ ᐊᑐᖅᓯᒪᓂᕐᒥᒃ ᐱᓕᒻᒪᒃᓴᕈᑎᓂᒡᓗ,
ᐊᒻᒪᓗ ᐱᓯᒪᔭᖄᔾᔪᒃᖢᑎᒃ ᑭᒡᓕᖃᖅᑐᒥᒃ ᑐᑭᓯᐅᒪᓂᕐᒥᒃ ᐊᑐᖅᑕᐅᓯᒪᔪᓂᒃ ᐃᓄᐃᑦ ᓄᓇᓕᖏᓐᓂᒃ ᐊᒻᒪᓗ ᖃᓄᐃᒻᒪᑦ ᓴᖅᑭᓯᒪᒻᒪᖔᑕ
ᐱᒋᐊᕈᑎᕕᓂᖏᑦ ᐃᓗᐊᙱᓕᐅᕈᑕᐅᓲᑦ ᐅᓪᓗᒥ, ᐱᓗᐊᖅᑐᖅ ᐋᖓᔮᕐᓇᖅᑐᑦ ᓱᐳᖅᑐᕐᓗᒐᑦ ᐃᒥᐋᓗᐃᑦ ᐊᒻᒪᑦᑕᐅᖅ ᐊᐃᑉᐸᕇᑦ
ᓂᖓᐃᑎᓪᓗᒋᑦ. ᑕᒪᓐᓇ ᐊᕕᒃᓯᒪᓂᖓ ᐊᖏᓕᒋᐊᕆᔭᐅᓲᖅ ᐅᖃᐅᓯᖃᑎᒌᙱᑦᑐᓄᑦ ᑐᓗᕈᑕᐅᓲᓂᒃ, ᐱᓪᓗᒍ ᐅᓄᓛᑦ ᐸᓖᓯᑦ ᐅᐃᕖᖑᒻᒪᑕ
ᖃᐅᔨᒪᔭᖃᑦᑎᐊᕋᑎᒃ ᐅᖃᓪᓚᒋᐊᒃᓴᖅ ᐃᓄᒃᑎᑐᑦ. ᖃᔅᓯᒐᓚᐃᑦ ᐊᐱᖅᓱᐊᖑᔪᑦ ᐅᒃᐱᕆᔭᖃᓚᐅᕆᓄᑦ ᑖᒃᑯᐊ ᐸᓖᓯᒃᑯᑦ−ᓄᓇᓕᐊᑕᓗ
ᐊᕕᒃᓯᒪᓂᖓ ᐱᒋᐊᕈᑎᖃᖅᑐᖅ ᐅᕕᓂᖃᑎᒌᙱᑦᑐᑦ ᐊᕕᒃᑕᐅᓯᒪᓂᖏᓄᑦ. 

ᐊᐱᖅᓱᐊᖑᔪᑦ ᐅᔾᔨᕆᔭᖃᓚᐅᕆᕗᑦ ᐸᓖᓯᒃᑯᑦ KRPF ᐃᖅᑲᓇᐃᔭᖅᑎᑭᖃᑦᑕᓐᓂᖏᑕ ᓯᕗᓂᐊᒍᑦ. ᑕᒪᓐᓇᓗ ᐱᑕᖃᙱᓐᓂᖓ 24 ᐃᑲᑉᕋᓄᑦ
ᐸᖅᑭᔨᑦ ᐱᓱᒃᑐᓄᑦ ᐊᒻᒪᓗ ᐃᖅᑲᓇᐃᔭᖅᑎᑭᒃᓴᕐᓂᖅ ᐊᒃᑐᐃᔭᖃᓲᖅ ᐱᔪᓐᓇᕐᓂᖃᓐᓂᖓᑕ ᐅᐸᑲᐅᖅᑐᕆᐊᖏᑕᓗ ᐊᐃᑉᐸᒥᓄᑦ
ᓂᖓᕆᔭᖃᖅᑐᒥᒃ ᓴᖅᑭᑦᑐᖃᕌᖓᑦ. 

ᐊᐱᖅᓱᐊᖑᔪᑦ ᐅᖃᐅᓯᖃᓚᐅᕆᕗᑦ ᐃᓱᒫᓘᑎᒋᔭᒥᓂᒃ ᖃᓄᖅ ᐸᓖᓯᒃᑯᑦ ᖃᐅᔨᓵᖃᓲᖑᓂᖏᑦ ᑕᒪᓐᓇ ᐊᐃᑉᐸᕐᒥᓄᑦ ᓂᖓᕆᔭᖃᓐᓂᖅ
ᓴᖅᑭᑦᑕᕌᖓᑦ. ᐃᓚᖓ ᐊᕐᓇᖅ ᐅᓂᒃᑳᕆᔭᖃᖅᖢᓂ ᖃᓄᖅ ᐸᓖᓯᒃᑯᑦ ᑲᒪᒋᔭᖃᓐᓂᕕᓂᐊᑕ ᖁᓄᔪᕐᓂᐊᖅᓯᔪᒥᒃ ᐸᓂᒋᔮᓄᑦ, ᑖᓐᓇ ᓱᕈᓯᕆᔮ
ᐃᓄᑑᑎᑕᐅᓪᓗᓂ ᐊᐱᖅᓱᐋᕆᔭᐅᓪᓗᓂ. ᐊᓯᖏᑦᑕᐅᖅ ᐊᐱᖅᓱᐊᖑᔪᑦ ᐃᓱᒫᓘᑎᖃᓚᐅᕆᕗᑦ ᐸᓖᓯᒋᔭᖏᑕ ᖃᐅᔨᓵᖓᑕ
ᐃᓅᔪᓐᓃᕐᓂᕕᓂᐊᑕ ᒪᒃᑯᒃᑐᖅ ᐊᕐᓇᖅ ᓄᓇᓕᒋᔮᓂ. ᐊᓯᖏᑦᑕᐅᖅ ᐅᖃᐅᓯᖃᕆᓪᓗᑎᒃ ᐱᑕᖃᖏᓐᓂᐊᑕ ᐱᔨᑦᑎᐅᑎᑦ ᐃᑲᔪᕈᑎᒃᓴᑦ ᐊᕐᓇᐃᑦ
ᒪᒃᑯᒃᑐᓪᓗ ᐊᕐᓇᐃᑦ ᖁᓄᔪᕐᓂᐊᖅᑕᐅᔭᕌᖓᑕ.

ᐊᕐᓇᐃᑦ ᐊᐃᑉᐸᕐᒥᓄᑦ ᐋᓐᓂᖅᓯᑕᕕᓃᑦ ᐅᓂᒃᑖᖃᖃᑦᑕᓚᐅᖅᑐᑦ ᖄᒃᑲᓐᓂᐊᒍᑦ ᐃᒡᓗᒥᓂᒃ ᐊᓂᑎᑕᐅᓪᓗᑎᒃ, ᑖᓐᓇ ᐋᓐᓂᖅᓯᕆᔪᖅ
ᓇᔪᖅᑎᑕᐅᓪᓗᓂ. ᐊᓯᖏᑦᑕᐅᖅ ᐊᐱᖅᓱᐊᖑᔪᑦ ᐅᖃᐅᓯᖃᕆᓪᓗᑎᒃ ᑕᒪᒃᑯᐊ ᐅᐸᒃᑕᐃᓕᒍᒃ ᑎᓕᐅᕆᔾᔪᑎᖏᑦ ᐊᑑᑎᖃᙱᑦᑐᑦ
ᓄᓇᓕᕋᓛᖑᔪᓂᒃ ᐱᔾᔪᑎᒋᓪᓗᒋᑦ ᑭᒡᓕᖃᖅᑐᒥᒃ ᐱᔨᑦᑎᕐᓂᖏᑦ ᐊᒻᒪᓗ ᖃᓂᒌᖃᑦᑕᐅᑎᓂᖏᓄᑦ.

ᐅᓄᖅᑐᒻᒪᕆᓐᓄᑦ ᓄᓇᕕᖕᒥ ᐊᐱᖅᓱᐊᖑᔪᓄᑦ, ᐸᓖᓯᒃᑯᑦ ᓯᓚᑎᒻᒥᐅᑕᐅᔪᑦ ᐊᐅᓚᑦᑎᔩᑦ ᓲᕐᓗ ᐊᐅᓚᑎᑦᑎᔪᑦ ᓇᓕᒧᒌᒃᑎᑦᑎᙳᐊᕆᔪᒥᒃ
ᐃᒡᓗᖔᖓᓅᖓᔪᖅ ᐃᓄᐃᑦ ᑲᒪᒋᔭᖃᐅᓯᖏᑕ ᑐᓗᕈᑎᐅᓲᑦ ᐃᓗᐊᙱᓕᐅᕈᑎᐅᔪᓪᓗ ᓄᖅᑲᖅᑎᑕᐅᓂᖏᓄᑦ. 

ᑕᐃᒪᓕ ᓄᖑᓐᓇᓱᒡᓗᒋᑦ ᑖᒃᑯᐊ ᐃᓱᒪᒋᔭᒃᓴᑦ, ᓄᓇᕕᖕᒥ ᐊᐱᖅᓱᒐᖏᑦ ᐅᖃᐅᓯᖃᖅᖢᑎᒃ ᐸᓖᓯᒋᔭᖏᑦ ᐃᓄᖕᓄᑦ ᑐᙵᓇᕆᐊᓖᑦ
ᓄᓇᓕᒋᔭᐅᔪᒧᓪᓗ ᐅᐃᒍᔭᐅᖃᓯᐅᑎᓗᑎᒃ, ᐊᖏᓕᒋᐊᕈᑎᒃ ᐸᓖᓯᖏᑦ ᐱᔨᑦᑎᕐᓂᖏᑦ ᐱᐅᓯᕚᓪᓕᕋᔭᖅᑐᑦ, ᐊᒻᒪᓗ ᑐᓵᔨᓂᒃ ᓴᓇᔨᖃᓪᓗᑎᒃ
ᑐᓴᐅᒪᖃᑦᑕᐅᑎᓂᖏᑦ ᐸᓖᓯᒃᑯᑦ ᓄᓇᓕᒻᒥᐅᓪᓗ. ᐃᓚᐅᑎᑦᑎᓂᖅ ᐃᓄᖕᓂᒃ ᐊᖏᖃᑎᒌᖏᑦᑐᑦ ᐊᑯᓐᓂᐊᒍᑦ ᐊᖅᑮᓇᓱᒃᑐᓂᒃ, ᓲᕐᓗ ᐊᑐᕈᑎᒃ
ᐱᖅᑯᓯᖃᖅᑎᓄᑦ ᐱᓕᕆᔨᓂᒃ ᐅᕝᕙᓘᓐᓃᑦ ᐃᓕᖅᑯᓯᖅᓱᖅᑐᓄᑦ ᓴᓇᔨᓂᒃ, ᑕᒪᓐᓇ ᐊᖏᔪᒥᒃ ᐊᓂᒍᐃᑎᑦᑎᔪᓐᓇᖅᑐᖅ ᒪᒥᓴᐃᓗᓂᓗ
ᐸᓖᓯᒃᑯᑦ−ᓄᓇᓖᑦ ᐊᕕᒃᓯᒪᓂᕆᔮᓂᒃ. ᐊᐱᖅᓱᑕᐅᔪᑦ ᐅᖃᐅᓯᖃᕆᓪᓗᑎᒃ ᐃᓄᐃᑦ ᑐᓴᐅᒪᒃᑲᓐᓂᕆᐊᓖᑦ ᐱᔪᓐᓇᐅᑎᒋᔭᒥᓂᒃ
ᐸᓖᓯᓕᕆᓕᕌᖓᒥᒃ.

ᐸᓖᓯᒃᑯᓐᓄᑦ ᓴᓇᔨᑦ ᓇᓗᓇᐃᕆᓪᓗᑎᒃ ᖃᔅᓯᒐᓚᓐᓂᒃ ᐱᒋᐊᖅᑕᐅᓯᒪᔪᑦ ᑲᔪᓯᕙᓪᓕᐊᓕᖅᑐᑦ ᐱᕕᖃᑐᐃᓐᓇᕆᐊᓖᑦ ᐱᐅᓯᒋᐊᕆᓂᕐᒥᒃ
ᐸᓖᓯᒃᑯᑦ ᖃᓄᐃᓕᐅᕆᓲᖏᓐᓄᑦ ᐊᐃᑉᐸᕐᒥᓄᑦ ᓂᖓᕆᔭᐅᔪᓄᑦ ᓄᓇᕕᖕᒥ (ᐱᐅᓂᖅᓴᑦ ᐱᖅᑯᓯᖃᖅᑎᓄᑦ ᐱᓕᒻᒪᒃᓴᐅᑎᑦ, ᐊᑐᕐᓂᖅ
ᐱᖅᑯᓯᖃᖅᑎᒥᒃ ᑐᑭᒧᐊᕆᔨᒥᒃ, ᐅᖄᓚᕝᕕᖃᓪᓗᑎᒃ ᐃᓄᒃᑎᑑᕈᓐᓇᖅᑐᓕᒻᒧᑦ, ᐊᓯᖏᓪᓗ). ᖕᓯᐊᓂ ᐊᐱᖅᓱᖅᑕᐅᔪᑦ ᖃᐅᔨᒪᒋᓪᓗᑎᒃ ᑕᒪᓐᓇ
ᐸᓖᓯᓕᕆᓂᖅ ᐃᓄᑑᓗᓂ ᑲᒪᒋᔭᖃᕈᓐᓇᙱᒻᒪᑦ ᐃᓅᖃᑎᒌᓄᑦ ᐃᓱᒪᒋᔭᒃᓴᐅᔪᓂᒃ ᑐᐊᕕᓐᓇᓕᖅᑐᓂᒃ ᓵᙵᔭᐅᔪᑦ ᓄᓇᕕᐅᑉ
ᓄᓇᓕᒋᔭᖏᓐᓂᒃ. ᓇᓪᓕᖅᓯᔭᕆᐊᖃᓐᓂᖅ ᐃᓅᖃᑎᒌᓄᑦ ᐱᓯᒪᔭᐅᔭᕆᐊᓕᓐᓂᒃ — ᐱᖃᓯᐅᑎᔪᖅ ᓈᒻᒪᒃᑐᓂᒃ ᐃᒡᓗᖃᕐᓂᖅ —
ᓯᕗᓪᓕᖅᐹᑦᑎᐊᖑᕗᖅ.



ᐅᓂᒃᑳᓕᐊᖅ ᓇᐃᒡᓕᒋᐊᖓᔪᖅ ᐊᑐᓕᖁᔭᐅᓯᒪᔪᓪᓗ

ᓯᕗᒧᑦ ᐊᐅᓪᓛᕋᓱᖕᓂᖅ 

ᐊᐱᖅᓱᖅᑕᐅᑎᓪᓗᒋᑦ ᐃᓄᐃᑦ ᐊᕐᓇᐃᑦ ᐊᒻᒪᓗ ᐱᔨᑦᑎᕋᖅᑎᓂᒃ ᐊᑐᐃᓐᓇᐅᑎᑦᑎᓲᑦ ᓴᖅᑮᔭᖃᓚᐅᖅᑐᖅ ᐊᑑᑎᖃᖅᑐᒥᒃ ᓲᕐᓗ ᐃᒐᓛᖅ
ᐃᓗᐊᓄᑦ ᐸᓖᓯᒃᑯᑦ ᖃᓄᐃᓕᐅᕆᓲᖏᓂᖏᓄᑦ ᐊᐃᑉᐸᕐᒥᓄᑦ ᓂᖓᕆᔭᓄᑦ. ᑕᒪᒃᑯᐊ ᐊᐱᖅᓱᕈᑏᑦ ᓴᖅᑮᔭᖃᓲᑦ ᑕᑯᒃᓴᐅᓪᓚᕆᓐᓂᐊᑕ
ᓇᒥᓕᒫᖅ ᐱᕐᔪᐋᖅᑐᒥᒡᓗ ᓂᖓᖅᑕᐅᓲᖑᓂᖏᑕ ᐃᓄᐃᑦ ᐊᕐᓇᐃᑦ ᐃᓅᓯᕆᔭᒥᒍᑦ — ᑕᒪᒃᑯᐊᓗ ᐊᒃᓱᕉᑕᐅᔪᑦ ᓵᙵᔭᐅᓲᑦ ᕿᓂᖅᖢᑎᒃ
ᐅᓗᕆᐋᓇᙱᑦᑐᒥᒃ ᑲᑉᐱᐊᓂᐊᙱᑦᑐᒥᒡᓗ ᐱᑦᑎᐋᖃᑦᑕᐅᑎᖏᓐᓂᖅ ᓴᖅᑮᔭᕌᖓᑦ ᓂᖓᐃᓂᕐᒥᒃ. 

ᑕᒪᒃᑯᐊ ᐊᐱᖅᓱᖅᑕᐅᔪᑦ ᓴᖅᑮᓚᐅᕆᕗᑦ ᐅᕕᓂᖃᑎᒋᙱᑕᒥᓄᑦ ᐸᓖᓯᓕᕆᓂᖅ ᑲᔪᓰᓐᓇᖅᐳᖅ ᐅᓪᓗᒥᐅᔪᖅ ᐃᓅᑉ ᓵᙵᔭᖏᓄᑦ
ᐸᓖᓯᒃᑯᓐᓄᑦ. ᑭᓯᐊᓂᓕ, ᑕᒪᓐᓇ ᐅᕕᓂᐅᖃᑎᒋᙱᑕᒥᓄᑦ ᐸᓖᓯᓕᕆᓂᖅ ᐊᑕᐅᓯᑯᓗᒻᒧᑦ ᐸᓖᓯᒧᑦ ᑐᕌᖓᙱᑦᑐᖅ ᐱᐅᓂᖅᓴᐅᓇᓱᒋᔪᓂᒃ
ᐊᔪᕋᓱᒋᒃᓯᔪᓪᓗ ᐃᓄᖕᓂᒃ. ᑭᓯᐊᓂᓕ, ᑎᒥᒋᔮᑕ ᐃᓗᓕᒫᖓᓐᓂᒃ ᐃᓱᒪᖃᐅᓯᕆᔭᖅ, ᑐᖅᑯᖅᓯᒪᓪᓗᓂ ᐃᓗᐊᒍᑦ ᑎᒥᐅᑉ ᐊᑐᐊᒐᖏᑕ
ᐃᓕᖅᑯᓯᕆᔭᖓᑕᓗ.  

ᑲᔪᓯᓗᑕ ᓯᕗᒧᑦ ᐊᐅᓪᓛᕋᓱᖕᓂᕐᒧᑦ, ᑕᐃᒫᒃ, ᐱᑕᖃᕆᐊᖃᖅᑎᑦᑎᕗᖅ ᐊᖏᔪᐋᓗᖕᒥᒃ ᓅᒋᐊᕆᓂᕐᒥᒃ ᐸᓖᓯᓕᕆᓂᕐᒧᑦ ᖃᓄᓪᓗ ᑕᒪᓐᓇ
ᐊᐅᓚᑕᐅᓲᖑᒻᒪᖔᑦ ᐃᓄᐃᑦ ᓄᓇᖓᓂ. ᑕᐃᒪᓕ ᐸᓖᓯᒃᑯᑦ ᐃᒃᐱᒋᔭᖃᑦᑎᐊᕐᓂᐊᕈᑎᒃ ᐊᐃᑉᐸᕐᒥᓄᑦ ᓂᖓᖅᑕᐅᓯᒪᔪᓂᒃ, ᐃᒻᒥᒍᑦ
ᓅᑦᑕᕆᐊᓖᑦ ᓯᓚᑎᒻᒥᐅᑕᐅᑉ ᑎᒥᖓᑕ ᐃᓱᒪᖃᐅᓯᖓᓂᒃ ᐃᓚᒋᔭᐅᓪᓚᕆᓕᕐᓗᑎᒃ ᓄᓇᓖᑦ ᓄᑖᕈᕆᐊᕈᑎᖏᒍᑦ. ᑕᒪᓐᓇ ᐊᓯᔾᔩᓂᖅ
ᐊᖏᔪᐋᓗᖕᒥᒃ ᐱᑕᖃᕆᐊᖃᖅᑎᑦᑎᕗᖅ ᐃᓚᐅᑎᑦᑎᓂᕐᒥᒃ ᐸᓖᓯᒃᑯᓐᓂᒃ ᒐᕙᒪᓄᑦ ᓱᒃᑯᑕᐅᓇᓱᒍᑎᓄᑦ ᓅᑕᐅᕙᓪᓕᐊᓂᖓᑕ
ᐃᓚᒋᔭᐅᓕᕐᓗᑎᒃ. 

ᐃᓱᓪᓚᕆᐊᒍᑦ, ᒐᕙᒪᓄᑦ ᓱᒃᑯᑕᐅᓇᓲᑎᕕᓃᑦ ᐲᖅᑕᐅᓂᖏᑦ ᑐᑭᖃᖅᐳᖅ ᐃᒡᓗᖔᖓᓄᑦ ᓅᑎᕆᓂᕐᒥᒃ ᒐᕙᒪᐃᑦ ᓱᒃᑯᐃᒋᐊᕈᑖᑕ
ᖃᓪᓗᓈᑎᑐᑦ ᐃᓅᓯᖃᖁᔨᓪᓗᑎᒃ. ᐃᒡᓗᖔᖓᑕ ᓂᕆᐅᒋᔭᖃᕐᓂᐅᑉ ᐃᓄᖕᓂᒃ ᓈᒻᒪᒃᓴᖔᓕᕐᓗᑎᒃ ᐅᕝᕙᓘᓐᓃᑦ ᒪᓕᒋᐊᖃᖅᑎᑕᐅᓗᑎᒃ
ᒐᕙᒪᐅᑉ ᑎᓕᐅᕆᔾᔪᑖᓄᑦ, ᑕᒪᒃᑯᐊᖔᖅ ᐸᓖᓯᒃᑯᑦ ᐊᓯᖏᓪᓗ ᐃᓄᓕᕆᔨᐅᓲᑦ ᑎᒥᖁᑎᖏᑦ ᐊᓯᔾᔨᖔᕆᐊᓖᑦ ᐴᖅᑎᑕᐅᖔᓪᓗᑎᒃ ᐃᓄᐃᑦ
ᐃᓕᖅᑯᓯᕆᓲᖏᓐᓄᑦ, ᐱᖃᓯᐅᑎᓗᒋᑦ ᐊᑐᖃᓯᐅᑎᓂᖏᑕ “ᓴᙱᔪᑦ ᑐᑭᒧᐊᕆᔪᑦ ᑐᙵᕕᒃᓴᖏᑕ” ᐃᓄᐃᑦ ᖃᐅᔨᒪᔭᑐᖃᖏᑕ. 

ᓯᕗᒧᑦ ᐊᐅᓪᓛᕋᓱᖕᓂᖅ, ᑕᐃᒫᒡᓕ, ᑐᕌᒐᐅᕗᖅ ᐊᓯᔾᔩᓇᓱᐊᕆᔪᖅ ᒐᕙᒪᑐᖃᒃᑯᑦ ᓱᒃᑯᐃᓇᓲᑎᕕᓂᖏᓐᓂᒃ ᐸᓖᓯᓕᕆᓂᕐᒧᑦ ᑐᙵᔪᒥᒃ ᐃᓄᐃᑦ
ᖃᐅᔨᒪᔭᖏᓄᑦ ᓄᓇᕐᔪᐊᕐᒧᓪᓗ ᑕᐅᑐᙳᐊᕈᑎᖏᓄᑦ, ᐃᓗᐃᑦᑑᔪᒥᒃ, ᐊᒻᒪᓗ ᐊᒃᑐᐊᖃᑎᒌᖕᓂᐊᓄᑦ−ᑐᙵᔪᒥᒃ. ᑕᐃᒫᒃ ᐃᓕᖅᑯᓯᖃᙱᓪᓗᑎᒃ
ᓯᓚᑎᕐᒥᐅᑦ ᐅᓇᑕᖅᑐᒃᓴᖏᑦ ᑲᒪᒋᔭᖃᖅᑐᑦ ᐱᖁᔭᓄᑦ ᐊᑐᖅᑎᑦᑎᓂᕐᒥᒃ ᐱᕋᔭᒃᑐᓂᒡᓗ ᑲᒪᒋᔭᖃᕐᓂᕐᒧᑦ, ᐸᓖᓯᒃᑯᑦ ᐃᓂᓪᓚᖓᑦᑎᐊᖅᑑᒐᓗᐊᑦ
ᐱᓕᕆᖃᑎᖃᓪᓗᑎᒃ ᑲᑐᔾᔨᔪᓐᓇᖅᖢᑎᒃ ᐃᓄᓕᕆᔨᑦ ᑎᒥᒋᓲᖏᓄᑦ ᓴᖅᑮᓇᓱᒡᓗᑎᒃ ᓄᓇᓖᑦ ᐱᔨᑦᑎᖅᑕᖏᑕ ᐅᓗᕆᐋᓇᖏᑦᑐᒦᓐᓂᖏᓄᑦ
ᖃᓄᐃᙱᓐᓂᖏᑕᓗ ᐃᓗᐊᙱᓕᐅᕈᑎᑦ ᑲᒪᒋᔭᐅᓂᐊᒍᑦ ᐊᒻᒪᑦᑕᐅᖅ ᑐᓗᕈᑕᐅᔪᓄᑦ ᐲᔭᐃᓇᓱᐊᕆᓂᖅ —  ᑕᐃᒫᒡᓗ ᓯᕗᓕᐅᕆᑎᑕᐅᓗᑎᒃ
ᐃᓄᖏᑦ, ᐱᓗᐊᖅᑐᒥᒡᓗ ᐃᓄᐃᑦ ᐊᕐᓇᖏᑦ ᐋᓐᓂᖅᑕᐅᓯᒪᔪᑦ ᖃᐅᔨᒪᔪᓪᓗ ᐊᐃᑉᐸᕐᒥᓄᑦ ᓂᖓᕆᔭᐅᖃᑦᑕᕐᓂᕐᒥᒃ. 

ᑎᒍᓯᓂᐊᕈᑎᒃ ᑖᔅᓱᒥᖓ ᒐᕙᒪᑐᖃᒃᑯᑦ ᓱᒃᑯᐃᒋᐊᕈᑎᕕᓂᐊᓂᒃ ᓄᖑᓴᐅᑎᐊᑕ ᑐᙵᕕᐊᓂᒃ, ᖃᔅᓯᒐᓚᑦ ᑐᕌᒐᖃᖅᑐᑦ ᐊᑐᓕᖁᔭᑦ
ᓴᖅᑭᑕᐅᓯᒪᕗᑦ ᐱᕕᖃᖅᑎᑦᑎᔪᓐᓇᖅᑐᑦ ᐃᑲᔪᐃᔪᓐᓇᖅᖢᑎᒡᓗ ᐸᓖᓯᐅᔪᓂᒃ ᐊᖏᔪᕐᔪᐋᒥᒃ ᓅᑎᕆᓂᕐᒥᒃ ᑎᒥᒋᔮᑕ ᐃᓕᖅᑯᓯᐊᓂᒃ.

ᐊᑐᓕᖁᔭᐅᔪᑦ
•   ᐱᖅᑯᓯᖃᖅᑎᓄᑦ ᑐᕌᖓᔪᖅ ᐸᓖᓯᓕᕆᓂᖅ: ᑐᖅᑯᐃᔭᒃᓴᓂᒃ ᑲᒪᒋᔭᖃᕆᐊᓖᑦ ᐸᓖᓯᑦ ᓴᓇᔨᕗᑦ ᑐᓂᔭᐅᕙᒡᓗᑎᒃ ᑲᔪᓰᓐᓇᖅᑐᒥᒃ, 
  ᐃᓗᐃᑦᑐᓪᓚᕆᖕᒥᒃ ᐱᖅᑯᓯᖃᖅᑎᓄᑦ ᑐᕌᖓᔪᓂᒃ ᐱᓕᒻᒪᒃᓴᐅᑎᓂᒃ ᐃᓕᓴᖅᑎᑕᐅᓗᑎᒃ ᐃᓄᐃᑦ ᐊᑐᖅᓯᒪᔭᖏᓐᓂᒃ ᐱᖅᑯᓯᕆᔭᖏᑕᓗ. 
  ᐱᓕᒻᒪᒃᓴᐅᓃᑦ ᑐᕌᖓᓗᑎᒃ ᐊᑐᓂ−ᓄᓇᓕᐋᓄᑦ, ᓴᓇᔭᐅᓗᑎᒃ ᐃᓕᓴᕈᑕᐅᓗᑎᒃ ᐃᓄᖕᓄᑦ, ᐃᓚᖃᓪᓗᑎᒡᓗ ᐱᓕᒻᒪᒃᓴᐅᑎᓂᒃ ᓄᓇᓖᑦ 
  ᐃᓄᒃᑎᑑᕈᓯᐊᑕ ᐅᖃᐅᓯᖏᒍᑦ.

•   ᐃᓄᐃᑦ ᐅᖃᐅᔾᔨᖅᓱᐃᔨᑦ ᑲᑎᒪᔨᕋᓛᖏᑦ: ᑲᑎᒪᔨᕋᓛᖃᓪᓗᑎᒃ ᐃᓚᖃᖅᑐᓂᒃ ᐃᓐᓇᕐᓂᒃ, ᓯᕗᓕᖅᑎᓂᒃ, ᐱᖅᑯᓯᖃᖅᑎᓄᑦ ᑐᑭᒧᐊᕆᔨᓂᒃ, 
  ᑐᕌᒐᓪᓗᐊᑕᖓ ᐱᔾᔪᑖ ᑲᑎᒪᔨᕋᓛᖏᑕ ᑲᒪᒋᔭᖃᖁᓪᓗᒋᑦ ᐸᓖᓯᒃᑯᑦ ᐊᑐᖃᑦᑕᖅᑕᖏᑦ ᒪᓕᒋᐊᖃᓲᙱᓪᓗ ᓴᓕᐊᖅᑎᑕᐅᓕᓪᓗᑎᒃ ᐃᓄᐃᑦ 
  ᖃᐅᔨᒪᔭᑐᖃᖏᑕ ᑐᙵᕕᒋᔮᓄᑦ. ᖄᒃᑲᓐᓂᐊᒍᑦ ᓵᖓᔭᖃᓐᓂᕐᒥᒃ ᐃᓄᐃᑦ ᐊᑐᓲᕆᔭᑐᖃᖏᓂᒃ ᐃᓗᐊᙱᓕᐅᕈᑎᓄᑦ ᐊᖅᑮᔾᔪᑎᖏᓂᒃ 
  ᑐᓗᖃᑎᒌᒃᑐᓄᓪᓗ ᑲᒪᒋᔭᖃᐅᑎᖏᑕ, ᑖᒃᑯᐊ ᓄᓇᓖᑦ ᓯᕗᓕᐅᕆᒐᔭᖅᑐᑦ ᑲᑐᔾᔨᔪᑦ ᑐᑭᓯᐅᒪᖃᑎᒌᓕᕐᓗᑎᒃ ᐃᒃᐱᒋᖃᑎᒌᑦᑎᐊᓕᕐᓗᑎᒃ 
  ᓄᓇᓖᑦ ᐸᓖᓯᒋᔭᖏᓪᓗ. 

•   ᐋᓐᓂᖅᓯᒪᔪᑦ−ᑐᑭᓯᐅᒪᔪᓂᒃ ᐸᓖᓯᓕᕆᓂᖅ: ᑐᖅᑯᐃᔭᒃᓴᓂᒃ ᓴᖅᑮᔭᕆᐊᖃᖅᑐᑦ ᐱᑕᖃᓕᖅᑎᑦᑎᓗᑎᒃ ᐸᓖᓯᒋᔭᒥᓄᑦ ᓈᒻᒪᒃᑐᒥᒃ 
  ᐱᓕᒻᒪᒃᓴᐅᑎᓂᒃ ᐋᓐᓂᖅᓯᒪᔪᓄᑦ−ᑐᑭᓯᐅᒪᔪᒥᒃ ᐊᖅᑯᑎᖃᕋᓱᓐᓂᖅ ᐸᓖᓯᓕᕆᓂᒃᑯᑦ. ᑕᒪᓐᓇ ᐱᓕᒻᒪᒃᓴᐃᓂᖅ ᐊᑑᑎᖃᑦᑎᐊᕆᐊᓕᒃ 
  ᐊᑐᖅᑕᐅᓯᒪᔪᓄᑦ ᐅᓪᓗᒥᐅᔪᖅ ᐊᑐᖃᑦᑕᖅᑕᖏᓐᓄᑦ ᐃᓄᐃᑦ ᐃᓅᓯᕐᒥᒍᑦ. ᓴᙱᓂᖅᓴᒥᒃ ᑐᑭᓯᐅᒪᒍᑎᒃ ᐋᓐᓂᕈᑕᐅᓯᒪᔪᓂᒃ ᐊᒻᒪᓗ 
  ᓇᓗᓇᐃᒃᑯᑕᖏᓐᓂᒃ, ᐸᓖᓯᒃᑯᑦ ᖃᐅᔨᒪᓂᖅᓴᐅᓕᕋᔭᖅᐳᑦ ᐱᓗᐊᖅᑐᒥᒃ ᖃᓄᖅ ᑲᑕᒃᑎᑦᑎᒋᐊᒥᒃ ᓱᑲᖅᑲᖓᔪᓂᒃ ᓵᑕᒥᑕ, ᐱᕈᐃᕙᓪ-
  ᓕᐊᒐᔭᖅᖢᑎᒃ ᐊᒃᑐᐊᖃᑎᒌᓐᓂᐊᑕ ᓄᓇᓕᒋᔮᓄᑦ, ᐊᒻᒪᓗ ᐃᑲᔪᐃᓗᓂ ᓄᓇᓕᐅᑉ ᖃᓄᐃᙱᓐᓂᐊᑕ ᐅᓗᕆᐋᓇᖏᓐᓂᐊᑕᓗ.



ᓵᙵᔭᖃᓐᓂᖅ ᐊᐃᑉᐸᒥᓄᑦ ᓂᖓᐃᔭᖅᑕᐅᓲᖏᓂᖏᓄᑦ ᐃᓄᐃᑦ ᐊᕐᓇᖏᑦ

10 ᐸᐅᒃᑑᑎᑦ ᐃᓄᐃᑦ ᐊᕐᓇᐃᑦ ᑲᓇᑕᒥ 

•   ᐊᔾᔨᒌᙱᑦᑐᒃᑯᑦ ᐋᓐᓂᖅᑕᐅᓯᒪᔪᑦ: ᐃᑲᔪᐃᔪᓐᓇᖁᓪᓗᒍ ᑲᒪᒋᔭᖃᕐᓂᕐᒥᒃ ᐊᔾᔨᒌᙱᑦᑐᓂᒃ ᐊᒃᓱᕉᑕᐅᓲᑦ ᖃᐅᑕᒫᑦ ᐸᓖᓯᓕᕆᔪᑦ ᑲᒪᒋᔭᐅᓲᑦ 
  ᐃᓄᐃᑦ ᓄᓇᓕᖏᓐᓂ ᐊᒻᒪᑦᑕᐅᖅ ᐊᒃᑐᐄᓂᕆᓲᖏᑦ ᐊᔾᔨᒌᙱᑦᑐᑦ ᐋᓐᓂᖅᑕᐅᓲᑦ ᓯᕗᓪᓕᖅᐹᒥᒃ ᐅᐸᓲᓄᑦ, ᐸᓖᓯᑦᑕᐅᖅ ᐊᔭᐅᖅᑕᐅ-
  ᔭᕆᐊᖃᓲᑦ ᐃᒃᐱᒋᔭᒥᒍᑦ ᐃᑲᔫᑎᒃᓴᓄᑦ ᐅᖃᖃᑎᖃᕐᓂᕐᒥᒡᓗ ᑐᑭᒧᐊᕆᔭᐅᓗᑎᒃ ᓄᓇᓖᑦ ᐃᓐᓇᖏᓂᒃ, ᐅᖃᐅᔾᔨᖅᓱᐃᔨᓂᒃ ᐅᕝᕙᓘᓐᓃᑦ 
  ᐃᑲᔪᖅᑎᐅᓲᓂᒃ ᓄᓇᓕᒻᒥ.

•   ᐊᐃᑉᐹᓄᑦ−ᑐᙵᔪᑦ ᓂᖓᖅᑐᓄᑦ ᐱᓕᒻᒪᒃᓴᐅᑎᑦ: ᐸᓖᓯᒃᑯᑦ ᑕᒪᐃᓐᓂᒃ ᐱᑎᑕᐅᕙᒡᓗᑎᒃ ᑲᔪᓰᓐᓇᖅᑐᓂᒃ, ᐊᔾᔨᖃᙱᑦᑐᓂᒃ 
  ᐃᓕᓐᓂᐊᕈᑎᓂᒃ ᖃᓄᖅ ᐊᐅᓚᓂᖃᓕᕈᑖᑕ ᐊᐃᑉᐹᓄᑦ−ᑐᙵᔪᓂᒃ ᓂᖓᖅᑐᓄᑦ, ᐱᓕᒻᒪᒃᓴᐅᑎᖏᑦ ᐃᑲᔪᐃᒐᔭᖅᑐᑦ ᑲᔪᓯᑎᑕᐅᒍᑎᒃ 
  ᐸᓖᓯᒃᑯᓐᓄᑦ, ᐃᓚᖏᒍᓪᓗ ᓴᖅᑭᑎᑕᐅᒍᑎᒃ, ᑭᒡᒐᖅᑐᐃᔨᓂᒃ ᓯᕐᓈᖅᑎᑦ ᐋᓐᓂᖅᑕᐅᓯᒪᔪᓄᑦ. ᑭᖑᓪᓕᑐᐃᓐᓇᑦ ᐋᓐᖅᓯᖅᑕᐅᓲᓄᑦ, ᓯᕐᓈᖅᑎᑦ 
  ᐱᓯᒪᓲᑦ ᐃᓗᐃᑦᑑᓛᖑᔪᒥᒃ ᑐᑭᓯᐅᒪᓂᕐᒥᒃ ᐊᑐᓪᓚᕆᖅᑐᓂᒃ ᐊᐃᑉᐹᓄᑦ−ᑐᙵᔪᓄᑦ ᓂᖓᕆᓂᒻᒥᒃ. ᐅᓇ ᐱᓪᓚᑦᑖᙳᖅᑎᑦᑎᒐᔭᖅᑐᖅ 
  ᐃᓗᓕᒃᓵ ᐱᓕᒻᒪᒃᓴᐃᔪᓄᑦ ᐅᓂᒃᑳᖅᑎᑕᐅᓗᑎᒃ ᐃᓄᐃᑦ ᐊᕐᓇᑦ ᐊᓂᒍᐃᓯᒪᔪᑦ ᐊᐃᑉᐹᓄᑦ ᓂᖓᕆᔭᐅᓂᕐᒥᒃ ᐃᓕᓐᓂᐊᖅᑎᑦᑎᓗᑎᒃ 
  ᐸᓖᓯᒃᑯᓐᓂᒃ ᐊᑐᖅᓯᒪᔭᒥᓂᒃ.

•   ᐊᐃᑉᐹᓄᑦ−ᑐᙵᔪᑦ ᐸᓖᓯᓕᕆᓂᑦ ᒪᓕᒃᑐᒃᓴᐅᔪᑦ: ᐸᓖᓯᒃᑯᑦ ᒪᓕᒋᐊᖃᓲᖏᑦ, ᐃᓚᖃᖅᑐᑦ ᖃᐅᔨᓵᖃᓐᓂᕐᒧᑦ ᕿᒥᕐᕈᐃᔾᔪᑎᑦ ᐊᑐᐊᒐᒃᓴ-
  ᖃᕆᐊᓖᑦ ᑐᕌᖓᔪᓂᒃ ᖁᓄᔪᕐᓂᐊᕐᓂᕐᒧᑦ ᐊᒻᒪ ᐊᖏᕐᕋᕆᔭᒥᒃ ᐋᓐᓂᖅᓯᕆᓂᕐᒧᑦ, ᑕᒪᓐᓇ ᕿᒥᕐᕈᔭᐅᔭᕆᐊᓕᒃ ᐋᖅᑭᒋᐊᖅᑕᐅᓗᓂᓗ 
  ᑲᒪᒋᔪᓐᓇᖁᓪᓗᒋᑦ ᐸᓖᓯᒃᑯᑦ ᑲᒪᒋᓂᖏᑦ ᐱᖅᑯᓯᒃᑯᑦ ᐊᑑᑎᖃᒻᒪᖔᑕ ᓂᖓᖅᑕᒧᓪᓗ−ᑐᕌᖓᔪᒃᑯᑦ.

•   ᐊᕐᓇᐃᑦ ᐸᓖᓯᑦ: ᑎᑭᓐᓇᓱᖕᓂᐊᕈᑎᒃ ᐃᑲᔪᐄᓂᕐᒥᒃ ᐊᑐᖅᑕᐅᓂᐊᑕ ᐊᕐᓇᐃᑦ ᐊᓂᒍᐃᓯᒪᔪᑦ ᐊᐃᑉᐸᕐᒥᓄᑦ ᓂᖓᖅᑕᐅᓂᑯᑦ, ᑕᐃᒪᙵᑦ 
  ᐊᕐᓇᒥᒃ ᐸᓖᓯᒥᒃ ᐊᑐᐃᓐᓇᖃᕆᐊᓕᒃ, ᓯᕗᓕᐅᕆᖏᒃᑯᑎᒃ, ᐅᓂᒃᑳᖅᑐᑦ−ᑲᑎᑕᐅᓂᐊᑕ ᐊᐅᓚᓂᐊᒍᑦ. 

•   ᐊᐃᑉᐸᕐᒥᓄᑦ ᓂᖓᕆᓂᕐᒧᑦ ᓄᖅᑲᖓᑎᑦᑎᔨ ᑐᓴᐅᒪᒃᑲᐃᔨᖓ: ᑖᓐᓇ ᓄᓇᓕᒻᒧᑦ−ᑐᙵᔪᖅ ᐃᓂᒃᓴᖅ ᑐᕌᖓᒐᔭᖅᑐᖅ ᑕᒪᒃᑯᓄᖓ 
  ᐋᓐᓂᖅᑕᐅᓯᒪᔪᓄᑦ ᐊᐃᑉᐸᕐᒥᓄᑦ ᓂᖓᖅᑕᐅᓂᑯᑦ ᑐᕌᖓᓪᓚᕆᒃᑐᒥᒃ ᐃᑲᔪᖅᑎᒥᒃ ᐃᓄᖃᓪᓗᑎᒃ ᑎᓕᐅᔭᐅᓯᒪᔪᖅ ᑐᑭᒧᐊᕆᖁᔭᐅᓪᓗᓂ 
  ᓱᓇᒃᑯᑖᓄᑦ ᐊᑐᐃᓐᓇᐅᑎᑕᑦ ᐸᓖᓯᓄᑦ ᐊᓯᖏᓄᓪᓗ ᐃᓄᓕᕆᔨᒃᑯᑦ ᑎᒥᖁᑖᑕ. ᑕᐃᒫᒃ ᐃᓂᐅᔪᖅ ᐱᐅᓯᒋᐊᕆᒐᔭᖅᑐᖅ ᑲᑐᔾᔨᖃᑎᒌᒍᑎᓂᒃ 
  ᐊᑯᓐᓂᐊᒍᑦ ᑎᒥᐅᔪᑦ ᑲᒪᒋᔭᖃᓲᑦ ᑕᒪᒃᑯᐊ ᐊᔾᔨᒌᙱᑦᑐᑦ ᐱᔭᕆᐊᖃᖅᑕᐅᓲᑦ ᐋᓐᓂᖅᑕᐅᓯᒪᔪᓄᑦ ᐊᐃᑉᐸᕐᒥᓄᑦ ᓂᖓᖅᑕᐅᓂᑯᑦ—
  ᐅᓗᕆᐋᓇᙱᑦᑐᒧᑦ ᐸᕐᓇᐃᓂᖅ, ᐅᖃᐅᔾᔨᖅᓱᐃᓂᖅ, ᐃᒡᓗᓕᕆᓂᖅ, ᐊᓯᖏᓪᓗ— ᐱᓯᒪᔭᐅᒐᓗᐊᕐᒪᖔᖏᑕ.

•   ᓄᓇᓕᓐᓂ ᐅᐃᒍᖃᑕᐅᓂᖏᑦ: ᑖᒃᑯᐊ ᐸᓖᓯᒃᑯᑦ RCMP ᐊᒻᒪᓗ KRPF ᓴᖅᑮᔭᕆᐊᓖᑦ ᒪᓕᒐᒃᓴᕆᔭᖏᓐᓂᒃ ᓄᑖᖑᔪᑦ ᐸᓖᓯᕈᖅᑐᑦ 
  ᐃᓕᓴᖅᑎᑕᐅᓗᑎᒃ ᓄᓇᓕᒋᓂᐊᖅᑖᑕ ᐱᔨᑦᑎᕆᐊᖅᑐᖅᑕᖓᑕ ᒥᒃᓵᓄᑦ. ᑕᒪᒃᑯᐊ ᒪᓕᒐᒃᓴᓕᐊᖑᔪᑦ ᓴᓇᔭᐅᓗᑎᒃ ᑐᓴᕆᐊᖅᑕᐅᖏᓐ-
  ᓇᓪᓗᑎᒃ ᑲᑐᔾᔨᖃᑎᒋᔭᐅᓗᑎᒡᓗ ᐃᓄᐃᑦ ᓄᓇᓕᐊᓂᒃ ᓯᕗᓕᖅᑎᖏᓂᒃ, ᐃᓐᓇᑐᖃᖏᓐᓂᒃ, ᐊᒻᒪᓗ ᐱᖅᑯᓯᖃᑎᒌᑦ ᑐᑭᒧᐊᕆᔨᒋᓲᖏᓐᓂᒃ. 
  ᑐᕌᒐᕆᔭᖓ ᓴᙱᓕᕋᓱᐊᕆᓂᖅ ᐸᓖᓯᒃᑯᑦ ᑕᑎᒋᔭᐅᔪᓐᓇᓐᓂᖏᑕ ᓄᓇᓕᐅᔪᓄᑦ ᐊᒻᒪᑦᑕᐅᖅ ᑐᑭᒧᐊᕆᓇᓱᒡᓗᒋᑦ ᐅᐃᒍᖃᑕᐅᓂᕆᔭᖏᑦ 
  ᐸᓖᓯᒃᑯᑦ ᓄᓇᓕᒋᔮᓄᑦ. 

•   ᐊᑯᓂᐊᓂᐋᑕ ᓄᓇᓕᒻᒥ ᓇᔪᓐᓂᐊᑕ: ᐸᓖᓯᒃᑯᑦ RCMP ᐃᓱᒪᒋᔭᖃᒃᑲᓐᓂᐊᓖᑦ ᐊᑐᐊᒐᒥᓂᒃ ᑭᒡᓕᖃᖅᑎᑦᑎᓂᖅ ᒪᕐᕉᓐᓄᑦ ᐊᕐᕌᒎᓐᓄᑦ 
  ᓄᓇᓕᐅᔪᒥᒃ. ᓇᐅᒃᑯᑐᐃᓐᓇᖅ ᐊᔪᕐᓇᖏᒃᑯᑎᒃ, ᓄᓇᓕᒻᒧᑦ ᑳᓐᑐᕌᓂᒃ ᓇᔪᕈᑎᖏᓄᑦ ᐅᖓᕙᖅᑕᐅᔪᓐᓇᓪᓗᑎᒃ ᑲᔪᓯᑎᓐᓇᓱᒡᓗᒋᑦ 
  ᐱᐅᔪᒃᑯᑦ ᐊᒃᑐᐋᖃᑎᒌᒍᑕᐅᔪᑦ ᐊᑯᓐᓂᐊᒍᑦ ᐃᓅᑉ ᓄᓇᓕᐊᑕ ᐃᓄᖏᓐᓄᑦ ᐸᓖᓯᒋᔭᖏᓄᓪᓗ, ᐊᒻᒪᓗ ᐱᕈᐃᔪᓐᓇᓪᓗᓂ ᑕᑎᖃᕐᓂᕐᒥᒃ 
  ᐊᒻᒪᑦᑕᐅᖅ ᐃᑲᔪᖃᑎᒌᒍᓐᓇᕐᓂᒻᒥᒃ ᐱᑕᖃᓕᓪᓗᓂ ᐊᑯᓐᓂᐊᒍᑦ ᐸᓖᓯᑦ−ᓄᓇᖡᑦ ᐊᒃᑐᐊᖃᑎᒌᖕᓂᖏᑕ.

•   ᐃᓄᐃᑦ ᓄᓇᓕᒻᒥ ᐃᖅᑲᓇᐃᔭᖅᑐᑦ: ᑕᐃᒪᓕ ᐱᐅᓯᒋᐊᕆᓂᐊᕈᑎᒃ ᑲᔪᓯᑦᑎᐊᕐᓂᐊᑕ ᐸᓖᓯᓕᕆᓂᒃᑯᑦ ᐱᔨᑦᑎᐅᑎᖏᓐᓂᒃ ᐊᒻᒪ 
  ᐱᐅᓂᖅᓴᒥᒃ ᐅᐃᒍᔪᓐᓇᖁᓪᓗᒋᑦ ᐸᓖᓯᒋᔭᐅᔪᑦ ᓄᓇᓕᐅᔪᒧᑦ, ᐃᓄᐃᑦ ᐃᖅᑲᓇᐃᔭᖅᑎᑕᐅᔭᕆᐊᓖᑦ ᐊᑐᓂ ᐸᓖᓯᒃᑯᑦ ᑎᑎᕋᕝᕕᖏᓐᓂᒃ, 
  ᖃᔅᓯᐊᔾᔪᓐᓂᓪᓗ ᐃᓂᖃᖅᑎᑕᐅᓗᑎᒃ:

    •   ᐃᓄᒃᑎᑐᑦ ᑐᓵᔩᑦ ᐃᓄᒃᑎᑑᓕᕆᔨᓪᓗ ᑎᑎᕋᓲᑦ ᓄᓇᓕᐅᑉ ᐃᓄᖏᑦ ᑕᐃᒪᙵᑦ ᑐᓴᐅᒪᖃᑎᖃᕈᓐᓇᓪᓗᑎᒃ ᐸᓖᓯᓂᒃ ᓈᒻᒪᓛᖑᔪᒃᑯᑦ 
    ᐃᓄᐃᑦ ᐅᖃᐅᓯᕆᔮᒍᑦ ᓄᓇᓕᐅᔪᒧᑦ. 

    •   ᐱᖅᑯᓯᖃᖅᑎᑦ ᑐᑭᒧᐊᕆᔨᖏᑦ ᐊᒻᒪ/ᐅᕝᕙᓗ ᓄᓇᓖᑦ ᒪᒥᓴᐃᔨᖏᑦ ᑐᓴᐅᒪᒃᑲᐃᔨᐅᓗᑎᒃ ᐊᑯᓐᓂᐊᑕ ᐸᓖᓯᒃᑯᑦ ᐊᒻᒪᓗ ᓄᓇᓖᑦ 
    ᐃᓄᖏᑕ, ᐱᖃᓯᐅᑎᓗᒍ ᓇᓗᓇᐃᕆᓂᖏᑕ ᐊᒻᒪᓗ ᑲᒪᒋᔭᖃᓐᓂᖏᑕ ᐃᓄᖏᓐᓂᒃ ᐅᓗᕆᐋᓇᖅᑐᒦᑦᑐᓂᒃ.

    •   ᐸᓖᓯᙳᐊᑦ, ᐸᓖᓯᓄᑦ ᐃᑲᔪᖅᑎᖏᑦ, ᓄᓇᓕᒻᒥ ᐱᓱᑲᑕᖅᑏᑦ ᐊᒻᒪ/ᐅᕝᕙᓗ ᓂᖓᖅᑕᐃᓕᑎᑦᑎᔩᑦ ᐃᑲᔪᐃᔪᒃᓴᑦ ᐸᓖᓯᒃᑯᓐᓂᒃ 
    ᓇᓪᓕᖅᓯᓇᓱᒃᑎᓪᓗᒋᑦ ᓄᓇᓖᑦ ᐱᖃᕆᐊᖃᓐᓂᐊᑕ ᐅᓗᕆᐊᓇᙱᑦᑐᒥᒃ ᑲᑉᐱᐊᓈᕿᙱᑦᑐᒥᒡᓗ.

    •   ᑎᑎᕋᕝᕕᖕᒥ ᐃᖅᑲᓇᐃᔭᖅᑎᑦ ᑲᒪᒋᔭᖃᖅᑐᑦ ᑎᑎᕋᕆᐊᖃᓲᓂᒃ ᐸᓖᓯᒃᑯᑦ ᑎᑎᕋᕆᐊᖃᓲᓂᒃ ᑎᑎᕋᕝᕕᖕᒥᓪᓗ ᑲᒪᒋᔭᕆᐊᓲᑦ 
    ᐱᓕᕆᓂᐊᖅᑐᒥᒃ ᑎᑎᕋᕝᕕᐊᓂ ᐸᓖᓯᒃᑯᑦ ᑲᒪᒋᔭᖃᖔᕈᓐᓇᖁᓪᓗᒋᑦ ᐸᓖᓯᓕᕆᓂᕐᒥᒃ ᐃᓗᐊᙱᓕᐅᕆᔾᔪᑎᓄᑦ ᐊᒻᒪᓗ ᓄᓇᓕᒻᒥ 
    ᐃᓚᐅᖃᑕᐅᓂᕐᒧᑦ ᐱᓕᕆᐋᒃᓴᕆᔭᖏᓐᓂᒃ.  

•   ᐸᓖᓯᒃᑯᑦ ᐊᑐᐃᓐᓇᐅᑦᑎᐊᓐᓂᖏᑦ: ᑮᓇᐅᔭᖃᖅᑕᕆᐊᓕᒃ ᒫᓐᓇᓪᓚᕆᒃ ᐊᑐᐃᓐᓇᐅᑎᑕᐅᔪᒃᓴᓂᒃ ᓵᙵᔾᔪᑎᒃᓴᖏᑦ ᐱᑕᖃᙱᓐᓂᐊᑕ 
  ᐸᐃᑉᐹᑎᒍᑦ ᓄᓇᓕᐅᔪᒥᓪᓗ ᐸᓖᓯᓕᕆᔾᔪᑎᒃᓴᓂᒃ (ᑐᐊᕕᓐᓇᖅᑐᓄᓪᓗ ᐱᔨᑦᑎᐅᑎᓂᒃ) ᑎᓕᐅᕆᔾᔪᑎᓄᑦ ᐅᖄᓚᕕᒃᓴᐅᔪᓂᒃ ᓇᐅᒃᑯᓕᒫᖅ 
  ᐃᓄᐃᑦ ᓄᓇᖓᑕ. ᐃᓄᒃᑎᑐᑦ ᐅᖃᕈᓐᓇᖅᑐᓂᒃ ᐊᑐᐃᓐᓇᖅᑕᖃᐃᓐᓇᐅᔭᕆᐋᓕᒃ ᑕᐃᒪᙵᑦ (ᑐᐊᕕᕐᓇᖅᑐᓕᕆᔨᑦ) ᐅᖄᓚᔪᓄᑦ 
  ᑭᐅᔪᓐᓇᖅᑐᓂᒃ. 

•   ᓄᓇᓕᒻᒧᑦ ᐃᓕᓐᓂᐊᖅᑐᓕᕆᓂᖅ: ᑐᖅᑯᐃᔪᒃᓴᓂᒃ ᐱᑕᖃᕆᐊᓕᒃ ᐃᓕᓐᓂᐊᕈᑎᒃᓴᓂᒃ ᓴᓇᔪᓐᓇᖁᓪᓗᑎᒃ ᐃᓄᐃᑦ ᓄᓇᖓᓄᑦ− 
  ᑐᕌᖅᑐᑐᐊᓂᒃ, ᒪᕐᕉᓐᓂᒃ ᐅᖃᐅᓯᒃᑯᑦ ᑭᒃᑯᓕᒫᓄᑦ ᐃᓕᓐᓂᐊᕈᑎᒃᓴᓂᒃ ᑕᑯᒃᓴᐅᑎᑕᐅᔪᒃᓴᑦ ᒪᕐᕈᓪᓗᐊᑖᒃᑯᑦ:

    •   ᐃᓕᓐᓂᐊᕈᑎᒃᓴ ᑲᓇᑕᐅᑉ ᐱᕋᔭᒃᑐᓕᕆᓂᕐᒧᑦ ᐃᖅᑲᖅᑐᐃᔾᔪᓯᐊᑕ: ᑐᑭᓯᐅᒪᖁᓪᓗᒋᑦ ᑭᒃᑯᓕᒫᖑᔪᑦ ᐃᓂᒋᔭᖏᓄᑦ ᐱᓕᕆᐋᕆᔭ-
    ᐅᓲᓄᓪᓗ ᐸᓖᓯᒃᑯᓐᓄᑦ ᑕᒪᐃᑕᓗ ᓄᓇᖃᖅᑏᑦ ᐱᔪᓐᓇᐅᑎᒋᓲᖏᑦ ᐊᒃᑐᐊᓂᖃᖅᑐᑦ ᐱᕋᔭᒃᑐᓄᑦ ᐃᖅᑲᖅᑐᐃᔪᓕᕆᓂᐅᑉ 
    ᐊᐅᓚᓂᕆᓲᖏᓄᑦ, ᑖᒃᑯᐊ ᑕᑯᒃᓴᐅᑎᑕ ᐃᓕᖅᑯᓯᖃᕈᓐᓇᕆᕗᑦ ᐅᖃᐅᓯᒃᓴᐅᔪᓂᒃ ᐅᖃᐅᓯᒃᓴᑦ ᐊᑐᖅᑕᐅᔪᓐᓇᖅᑐᑦ ᐅᓪᓗᒥ 
    ᑐᓴᕈᑕᐅᓲᑎᒍᑦ, ᓲᒃᓗ ᑕᓚᕖᓴᒃᑯᑦ, ᓈᓚᐅᑎᒃᑯᑦ, ᐅᖃᓕᒫᒐᑦ ᐱᕙᓪᓕᐊᔪᒃᑯᑦ, ᖃᕆᓴᐅᔭᒃᑯᑦ ᐃᓅᖃᑎᒋᒡᕕᐅᓲᒃᑯᑦ, ᐊᒻᒪᑦᑕᐅᖅ 
    ᐊᔾᔨᒌᙱᑦᑐᑦ ᓄᓇᓕᒻᒥ ᑲᑎᒪᕝᕕᐅᓲᖑᔪᑎᒍᑦ. 

    •   ᐃᓕᓐᓂᐊᕈᑎᒃᓴ ᐱᔾᔪᑎᖃᖅᑐᑦ ᐊᐃᑉᐹᓄᑦ−ᑐᙵᔪᓄᑦ ᓂᖓᕆᓃᑦ: ᐱᕈᐃᓇᓱᐊᓪᓗᑕ ᐅᒃᐱᕆᔭᐅᑦᑎᐊᕈᑎᖏᓐᓄᑦ ᐃᖅᑲᖅᑐᐃᕕᑦ 
    ᐊᐅᓚᓂᕆᓲᖏᒍᑦ ᐅᓪᓗᒥᐅᔪᒧᑦ, ᐸᓖᓯᒃᑯᑦ ᐃᓚᐅᓪᓚᕆᒋᐊᓖᑦ ᕿᑎᕋᖅᑐᒃᑯᑦ ᓴᓇᔭᐅᓂᐊᓄᑦ, ᐋᖅᑭᐅᒪᓂᐊᑕ, ᐊᑐᓕᖅᑎᑕᐅᓂᐊᑕᓗ 
    ᐊᐃᑉᐸᒥᓄᑦ−ᑐᙵᔪᓄᑦ ᓂᖓᕆᓂᐅᓲᓄᑦ ᓄᖅᑲᖓᔾᔪᑎᓄᑦ ᐃᓕᓐᓂᐊᕈᑎᓄᓪᓗ. ᑖᓐᓇ ᑲᒪᒋᔭᐅᔪᓐᓇᕆᕗᖅ ᐸᓖᓯᒃᑯᑦ ᓯᕗᓕᐅᕆᓗᑎᒃ 
    ᑐᕌᖓᔭᖃᓪᓚᕆᒃᑐᓂᒃ ᐃᓕᓐᓂᐊᕈᑎᑎᒍᑦ ᑲᑎᒪᓂᒃᑯᑦ, ᑐᓴᐅᒪᑎᑦᑎᓇᓱᐊᕐᓂᒃᑯᑦ ᐊᒻᒪᑦᑕᐅᖅ ᑕᑯᒃᓴᐅᑎᑕᖏᑎᒍᑦ ᑐᕌᒐᖃᖅᑐᑦ 
    ᐊᔭᐅᕆᓂᕐᒥᒃ ᐋᓐᓂᖅᑕᐅᓯᒪᔪᓂᒃ ᑲᑉᐱᐊᓱᙱᓪᓗᑎᒃ ᐅᓂᒃᑳᖃᕈᓐᓇᓪᓗᑎᒃ ᓂᖓᖅᑕᐅᕙᓐᓂᐊᑕ. ᑕᐃᒫᒃ ᐸᓖᓯᒃᑯᑦ ᐃᓚᐅᖃᑕᐅᓂᖏᑦ 
    ᓄᓇᓕᐅᑉ ᐃᓄᖏᓐᓂᒃ ᑕᒪᒃᑯᓂᖓᓗ ᐃᓅᔪᓂᒃ ᐅᓗᕆᐋᓇᖅᑐᒦᑦᑐᓄᑦ ᐊᐃᑉᐸᕐᒥᓄᑦ ᓂᖓᖅᑕᐅᔭᓲᓄᑦ ᐃᑲᔪᖅᑕᐅᖁᓪᓗᒋᑦ ᑕᒪᒃᑯᐊ 
    ᓂᓪᓕᐊᓇᑎᒃ ᐋᓐᓂᐊᔪᑦ ᐊᓴᒃᖠᖅᑕᐅᔪᓐᓇᓪᓗᑎᒃ ᐸᓖᓯᒃᑯᑦ ᐊᑐᐃᓐᓇᐅᔪᑦ ᐃᑲᔪᐄᓂᕐᒥᒃ ᐋᓐᓂᖅᓯᒐᐅᔪᓂᒃ, ᑕᐃᒫᒃ ᐊᕐᓇᑦ 
    ᐅᒃᐱᕈᓱᓐᓂᖅᓴᐅᓕᕈᓐᓇᖅᑐᑦ ᐸᓖᓯᒃᑯᓐᓂᑦ ᑲᑉᐱᐋᓱᒍᓐᓃᓪᓗᑎᒃ ᐅᖃᐅᓯᖃᕆᐊᒃᓴᖅ ᓂᖓᖅᑕᐅᓂᕆᔭᒥᓄᑦ.

•   ᓄᓇᓖᑦ ᐃᓚᐅᑎᑕᐅᓂᖏᑦ: ᐸᓖᓯᒃᑯᑦ ᐅᐃᒍᖃᑕᐅᓂᖏᑦ ᐱᑕᖃᓐᓂᖏᑦ ᓄᓇᓕᐅᔪᒥᒃ ᐱᐅᓯᒋᐊᕆᔭᐅᓗᑎᒃ ᐊᖅᑯᑎᒋᓗᒋᑦ ᐸᕐᓈᖑᕙ-
  ᒌᖅᓯᒪᔪᑦ ᑲᑎᖃᑎᒌᖕᓂᑦ (ᓲᕐᓗ ᒥᖅᓱᖃᑎᒌᒃᐸᒃᑐᑦ) ᐊᒻᒪᑦᑕᐅᖅ ᓯᐊᒻᒪᒃᑕᐅᓂᖏᑕ ᐱᐅᓛᑦ ᐸᓖᓯᒃᑯᑦ−ᐃᓄᖏᑕᓗ ᐊᒃᑐᐊᖃᑎᒌᓐ-
  ᓂᕕᓂᖏᑦ (ᐊᖅᑯᑎᒋᓗᒍ ᖃᕆᓴᐅᔭᒃᑯᑦ ᐃᓅᖃᑎᒌᒍᑎᖏᑦ) ᐱᕈᐃᕙᓪᓕᐊᓇᓱᒡᓗᑎᒃ ᑕᑎᒋᔭᐅᓂᖏᑦ ᐊᒻᒪᓗ ᐱᐅᔪᒥᒃ ᐸᓖᓯᑦ−ᓄᓇᓖᓪᓗ 
  ᐊᒃᑐᐊᖃᑎᒌᖕᓂᖓ.

•   ᒐᕙᒪᑐᖃᒃᑯᑦ ᐱᓕᕆᐋᒃᓴᕆᔭᖏᑦ: ᑕᐃᒫᒡᓕ ᑕᒪᓐᓇ ᐸᓖᓯᓕᕆᓂᖅ ᐱᔨᑦᑎᕋᕈᑎᐅᖕᒪᑦ ᐱᑕᖃᓪᓚᕆᒋᐋᓕᒃ, ᑲᓇᑕᐅᑉ ᒐᕙᒪᑐᖃᒃᑯᖏᑦ 
  ᑲᒪᒋᔭᖃᕆᐊᓖᑦ ᑕᒪᐃᓐᓂᒃ ᐊᕕᒃᑐᖅᓯᒪᔪᑦ ᐃᓄᐃᑦ ᓄᓇᖓᓐᓂᒃ ᐱᖃᕆᐊᖃᕐᒪᑕ ᐊᐅᓚᑦᑎᐊᖅᑐᓂᒃ ᐊᒻᒪᓗ ᐊᖏᓂᖅᓴᓪᓚᕆᐆᔪᓂᒃ 
  ᓇᓪᓕᖅᓯᒪᔪᓐᓇᖅᑐᓂᒃ ᖃᓪᓗᓈᑦ ᐸᓖᓯᓕᕆᔾᔪᑖᑕ ᐱᔨᑦᑎᐅᑎᖏᓄᑦ. ᖄᒃᑲᓐᓂᐊᒍᑦ, ᒐᕙᒪᑐᖃᒃᑯᑦ ᐱᔭᒃᓴᖃᖅᑐᑦ ᐱᑕᖃᖅᑎᑦᑎᓂᕐᒥᒃ 
  ᓇᓗᒧᑦᑐᓂᒃ ᑮᓇᐅᔭᖃᖅᑎᑦᑎᓂᕐᒥᒃ ᐋᓐᓂᖅᑕᐅᔪᓄᑦ ᐱᔨᑦᑎᐅᑎᒃᑯᑦ ᑕᐃᒪᓐᓄᑦ ᓄᓇᓕᓐᓄᑦ ᐃᓄᐃᑦ ᓄᓇᖓᓂ.

ᐅᑯᐊ ᐊᑐᓕᖁᔭᐅᓯᒪᔪᑦ ᓴᖅᑭᓯᒪᔪᑦ ᑖᒃᑯᓇᙵᑦ ᑐᑭᓯᔭᐅᓯᒪᓕᖅᑐᓂᒃ, ᖃᐅᔨᒪᔭᐅᔪᓂᒃ ᐊᒻᒪᑦᑕᐅᖅ ᐊᑐᖅᑕᐅᓂᑰᔪᓄᑦ ᐃᓄᐃᑦ ᐊᕐᓇᓄᑦ
ᐊᒻᒪᑦᑕᐅᖅ ᐱᔨᑦᑎᕆᓂᒃᑯᑦ ᐊᑐᐃᓐᓇᐅᑎᑦᑎᓲᑦ ᑕᒪᐃᓐᓂᒃ ᑎᓴᒪᐅᔪᓂᒃ ᐊᕕᒃᓯᒪᓂᖃᐅᓯᓂᒃ ᐃᓄᐃᑦ ᓄᓇᖓᒍᑦ. ᐊᑕᐅᓯᖅ ᓄᓇᑦᓯᐊᕗᒻᒥ
ᐊᐱᖅᓱᖅᑕᐅᔪᖅ ᐅᖃᑦᑎᐋᖅᑐᒻᒪᕆᐋᓘᓚᐅᕆᕗᖅ ᐃᒪᓐᓇ, “ᐱᐅᔪᐋᓗᖕᓂᒃ ᐊᑐᓕᖁᔭᐅᔪᓂᒃ ᑎᑎᕋᕈᓐᓇᖅᑐᓯ, ᑕᒪᐃᓐᓂᒃ ᓄᓇᓕᐅᑉ
ᐅᖃᐅᓯᕆᔮᓄᑦ, ᑭᓯᐊᓂᓕ ᑭᖑᓂᐋᒍᑦ ᒪᓕᒃᑕᐅᔪᒥᒃ ᑲᒪᒋᔭᖃᖅᑐᒥᒃ ᐱᑕᖃᕈᓐᓇᖏᒻᒪᑦ, ᑲᒪᒋᔭᖃᐅᑎᑦ ᐱᑕᖃᕈᓐᓇᖏᑦᑐᑦ, ᑐᙵᕕᖃᖅᑐᑦ
ᐊᑐᓕᖁᔭᐅᓚᐅᖅᑐᓂᒃ ᐃᓄᑦᑎᓐᓄᑦ ᐅᑎᕝᕕᐅᙱᓐᓇᐅᔮᓗᒃᑐᑦ ᐅᖃᐅᓯᐅᖏᓐᓇᖃᑦᑕᖅᖢᑎᒃ ᑕᐃᒪᙵᓕᒫᖅ, ᐅᑎᖅᑕᑐᐃᓐᓇᓕᖅᑐᑦ.”
ᐊᑑᑎᓕᒻᒪᕆᐋᓗᖕᒥᒃ ᓴᖅᑮᔭᖃᖅᑐᖅ. ᐊᓯᔾᔩᓇᓱᐊᖅᑕᑦ ᓵᙵᔭᖃᕈᑎᒃᓴᐃᑦ ᓇᕿᑎᔾᔪᑕᐅᔪᓂᒃ ᐃᓄᖁᑎᑦᑎᓐᓄᑦ ᐃᓗᐊᖏᓕᐅᕆᔪᑦ
ᐊᐃᑉᐸᕐᒥᓄᑦ ᓂᖓᖅᓯᖃᑦᑕᓐᓂᕐᒧᑦ ᐃᓄᐃᑦ ᐊᕐᓇᖏᓐᓂᒃ ᓴᖅᑭᖃᑦᑕᖁᙱᒃᑯᑦᑎᒍᑦ ᑲᔪᓯᔾᔮᙱᑦᑐᖅ ᑭᓯᐊᓂ ᑮᓇᐅᔭᖃᖅᑎᑕᐅᒍᑎᒃ,
ᐊᒃᓱᕈᐋᕆᔭᐅᒍᑎᒃ, ᐃᑲᔪᐋᕆᔭᐅᑦᑎᐊᕈᑎᒡᓗ ᑭᓯᐊᓂ ᑕᒪᓐᓇ ᐊᓯᔾᔨᖅᑕᐅᓇᓱᒃᑐᖅ ᓴᖅᑭᓪᓚᕆᑕᐃᓐᓇᕋᔭᖅᑐᖅ.

